
    «Про Хрысто», 2013

УВОДЗІНЫ

Папа Бэнэдыкт XVI у энцыкліцы Deus caritas est піша, што кожны хрысціянскі шлях распачынаецца сустрэчаю з падзеяй, з Асобай, якая надае жыццю новую перспектыву і такім чынам вызначае яго напрамак. Святая Тэрэза ад Дзіцяткі Езуса адкрыла ў сваім жыцці Бога, які «так палюбіў свет, што аддаў Сына свайго Адзінароднага, каб кожны, хто верыць у Яго, не загінуў, але меў жыццё вечнае» (Ян 3, 16). Яна зразумела, што на любоў можна адказаць толькі любоўю. У кожным памкненні свайго сэрца, у кожнай думцы, у кожным жаданні яна была напоўнена любоўю, бо любіла ўсёю сваёю істотаю, усёй сабою.

Тэрэза была звычайнай маладой дзяўчынай, якая мела свае мары і жыццёвыя планы, як і тысячы яе аднагодак. Але яна вылучалася незвычайным жаданнем выканаць у сваім жыцці Божую волю, а таму духоўнае жыццё было для яе найбольш важным. Яна цудоўна ведала, што чалавечае існаванне не змяшчаецца ў межах толькі таго, што прамінае. Адкрытая на дзеянне Божай ласкі, выхаваная глыбока веруючымі і практыкуючымі бацькамі — якія з’яўляюцца прыкладам для ўсіх бацькоў — Тэрэза шукала сваё пакліканне, сваё месца ў жыцці і ў Касцёле. Яна мела розныя, часам нават нерэальныя жаданні. І нарэшце, аднойчы, поўная радасці ўсклікнула: «О Езу, любоў мая <…> я знайшла сваё пакліканне, МАЁ ПАКЛІКАННЕ — ГЭТА ЛЮБОЎ».

Праяваю любові да Бога, да бліжніх і да самога сябе з’яўляецца малітва. Тэрэза ад Дзіцяткі Езуса ўсё сваё жыццё ператварыла ў малітву, разумеючы яе як узнёслае імкненне сэрца, позірк, скіраваны да Неба, плач падзякі і любові як у смутку, так і ў радасці. Паводле святой Тэрэзы, малітва развівае чалавека і яднае яго з Богам. На пытанне, як трэба маліцца, яна дае адказ: «Як дзіця, якое яшчэ не навучылася чытаць; я проста кажу Богу ўсё, чаго жадаю, а Ён усё разумее».

З самага пачатку хрысціянства ўшанаванне рэліквій з’яўляецца жывым выразам пабожнасці вернікаў. У Канстытуцыі ІІ Ватыканскага Сабору пра святую Літургію чытаем: «Згодна з традыцыяй, Касцёл ушаноўвае святых, а таксама іх аўтэнтычныя рэліквіі і выявы. Урачыстасці святых абвяшчаюць цуды Хрыста ў Яго слугах, а вернікам даюць вартыя пераймання прыклады» (SC 111). Сустрэча з рэліквіямі святой Тэрэзы ад Дзіцяткі Езуса ў Год веры вельмі ўдала ўпісваецца ў гэтую традыцыю Касцёла. Гэтая падзея пакліканая садзейнічаць умацаванню веры, надзеі і любові, заахвоціць вернікаў стаць на шлях даверу да Бога ва ўсім.

Беларусь — гэта ўжо семдзесят шостая краіна, якую наведвае святая Тэрэза ад Дзіцяткі Езуса ў сваёй пілігрымцы па свеце. Няхай і на нашую зямлю яна спашле, у адпаведнасці са сваім абяцаннем, «дождж ружаў», які з’яўляецца сімвалам Божых ласкаў. Кармеліты босыя, духоўныя браты гэтай вялікай «маленькай святой», выказваюць шчырае жаданне, каб як найбольшая колькасць вернікаў магла сустрэцца з Богам — з Любоўю. Мы спадзяемся, што гэты малітоўнік стане каштоўнаю дапамогаю на час перэгрынацыі і ў штодзённым дыялогу з Богам.

У кнізе выкарыстаныя наступныя скароты, якія датычаць твораў святой Тэрэзы ад Дзіцяткі Езуса:

Rps
—
Rękopisy (Рукапісы)

OS
—
Ostatnie słowa (Апошнія словы)

RW
—
Rady i wspomnienia (Парады і ўспаміны)

TDL
—
Listy (Лісты)

DD
—
Dzieje duszy (Гісторыя адной душы)

РУЖАНЕЦ
РУЖАНЕЦ НАЙСВЯЦЕЙШАЙ ПАННЫ МАРЫТ
РАДАСНЫЯ ТАЯМНІЦЫ
I. Звеставанне Найсвяцейшай Панне Марыі

Дасканаласць заключаецца ў тым, каб выконваць Божую волю, каб быць тым, чым Бог хоча нас мець. Я зразумела, што любоў нашага Пана аб’яўляецца гэтаксама і ў самай простай душы, якая ні ў чым не супраціўляецца Ягонай ласцы, і ў самай узнёслай, бо любові ўласціва прыніжаць сябе (Rps A 2v). 

Падчас Звеставання Марыя выказвае ўнутраную паставу адкрытасці на ласку, якую дае Ёй Бог. Сваім fiat («так») Яна паказвае, што хоча быць тым, чым Бог хоча Яе мець. Не супраціўляецца, а прымае Божую волю, якая прыходзіць у ласцы гэтай хвіліны.

Разам з Марыяй і святою Тэрэзаю ад Дзіцяткі Езуса будзем праслаўляць Пана Бога за пакорныя і простыя сэрцы, якія сваім жыццём вучаць нас адкрытасці і прыніжэнню ў любові.

II. Адведзіны Паннай Марыяй святой Альжбеты

Як малыя птушаняты вучацца спяваць, услухоўваючыся ў спеў сваіх бацькоў, падобна і дзеці знаёмяцца з тою ці іншаю цнотаю — гэтым ўзнёслым спевам любові да Бога, — знаходзячыся побач з душамі, якія займаюцца іх выхаваннем (Rps A 53r).

Падчас адведзінаў Марыя прыносіць у Айн-Карым Бога-Чалавека. Спявае свой Magnifiсat («Велічае душа мая»). Яе ўдзячнасць радуе сэрца Альжбеты і яе блізкіх. Марыя як будучая выхавацелька свайго Сына і «ўсіх сваіх дзяцей» вучыць унутранай паставе ўдзячнасці ў адносінах да Бога, вучыць служэнню і дзейснай любові да бліжняга.

Разам з Марыяй і святою Тэрэзаю ад Дзіцяткі Езуса будзем праслаўляць Пана Бога за тое, што Ён даў нам Марыю-Маці як найдасканалейшы прыклад выхавацелькі, якая, спяваючы гімн любові да Бога, вучыць сваіх дзяцей цноце ўдзячнасці.

III. Нараджэнне Езуса Хрыста

Не бойся; чым больш убогаю ты будзеш, тым мацней палюбіць цябе Езус (TDL 211).

Падчас нараджэння Езуса Марыя не баялася, не звяртала ўвагу на беднасць і зневажальныя ўмовы, з якімі Яна сутыкнулася ў рэчаіснасці ўбогай стайні. Ужо там, у Бэтлееме, Яе радасць прабывання з Сынам праяўлялася ў адарацыі Божага дару любові. Убогасць, якая выпала на Іх долю, яднала сэрцы, што любілі адно аднаго.

Разам з Марыяй і святою Тэрэзаю ад Дзіцяткі Езуса будзем праслаўляць Пана Бога за тое, што праз прыйсце Езуса ва ўбогасці бэтлеемскай ночы Ён вучыць нас звяртаць увагу на вышэйшыя каштоўнасці і ў духу ўбоства зносіць жыццёвыя цяжкасці, а таксама дзяліцца любоўю з тымі, каму гэтага не хапае.

IV. Ахвяраванне Хрыста ў святыні

Сказана, што «больш шчасця ў тым, каб даваць, чым у тым, каб браць», і гэта праўда, але паколькі Езус хоча ўзяць слодыч адорвання на сябе, то, напэўна, было б няветліва адмаўляцца. Дазволім жа Яму браць і даваць усё, што захоча; дасканаласць заключаецца ў выкананні Ягонай волі (TDL 142).

Падчас ахвяравання ў святыні Марыя аддае Дзіцятка Езуса Пану Богу і адначасова прымае з вуснаў Сімяона прароцтва аб цярпенні: «Праз Тваю душу пройдзе меч…» (Лк 2, 35). Яна дае, каб выканаць абавязак паводле Закону. Прымае, каб шмат любіць, любіць да канца, ажно да крыжа. Езус дае Ёй слодыч любові, якая паходзіць з гатоўнасці да ахвяры.

Разам з Марыяй і святою Тэрэзаю ад Дзіцяткі Езуса будзем праслаўляць Пана Бога за тое, што ў паставе Марыі Ён вучыць нас аддаваць усё Богу і прымаць Яго ласкі дзеля большай любові.

V. Езуса знаходзяць у Ерузалемскай святыні

Захоўваць слова Езуса — вось адзіная ўмова нашага шчасця, доказ нашай любові да Яго. Але чым жа ёсць гэтае слова? Мне здаецца, што слова Езуса — гэта Ён Сам. Ён — Езус, Слова, Божае Слова! (TDL 165)
Боль, які зведала Марыя, калі ў дарозе заўважыла, што няма Езуса, быў выкліканы стратай Сына. Яна знаходзіць Езуса ў святыні, дзе Ён «сядзеў сярoд настаўнікаў, слухaючы iх i пытaючыся ў iх» (Лк 2, 46). Да Марыі зноў вяртаецца спакой і радасць, а словы, якія Яна пачула ад Сына: «Цi вы не ведaлі, штo Мне трэбa быць у тым, што належыць Aйцу Мaйму?» (Лк 2, 49), — Марыя захоўвае глыбока ў сваім сэрцы. У нашым жыцці мы так часта губляем Езуса, Жывое Слова Бога. Страта Езуса — гэта боль, сум і бессэнсоўнасць жыцця.

Разам з Марыяй і святою Тэрэзаю ад Дзіцяткі Езуса будзем праслаўляць Пана Бога за тое, што Ён застаўся з намі ў Асобе Езуса — у Жывым Слове.

ТАЯМНІЦЫ СВЯТЛА
I. Хрост Езуса ў Ярдане

Хрост вельмі глыбока прышчэплівае ў душу зародак тэалагальных цнотаў, таму што яны праяўляюцца ўжо з дзяцінства, і дастаткова надзеі на будучыя даброты, каб дзеці ўчынілі ахвяру (Rps A 52v).

Праз хрост у рацэ Ярдан Пан Езус атаясамлівае сябе з народам, якому патрэбна ачышчэнне. Ён кажа Яну: «Дазволь цяпер, бо так належыць нам выканаць усё, што справядліва» (Мц 3, 15). Ян з вераю і пакораю выконвае просьбу Езуса. Верыць, што так хоча Бог. У момант хросту раскрываюцца нябёсы, і чутны голас, які пацвярджае, што Езус з’яўляецца ўмілаваным Сынам Айца. Надзеяй і любоўю напаўняюцца сэрцы сведкаў гэтай падзеі. Хрост — гэта прышчэплены ў душу чалавека зародак тэалагальных цнотаў: веры, надзеі і любові.

Разам з Марыяй і святою Тэрэзаю ад Дзіцяткі Езуса будзем дзякаваць Пану Богу за сакрамэнт хросту.

II. Езус аб’яўляе сябе на вяселлі ў Кане

Паколькі Езус сам выціскаў сок, няхай жа падасць Ён нам гэты напой, а мы, у сваю чаргу, давайце не будзем адмаўляць Яму, але будзем гатовыя насіць шаты, пабарваваныя крывёю. Будзем жа выціскаць для Езуса новае віно, якое заспакоіць Яго прагу, якое адплаціць Яму любоўю за любоў. Ах, не будзем жа захоўваць ніводнай кроплі віна, якім мы можам Яго адарыць (TDL 108).

Праз цуд у Кане Галілейскай Пан Езус аб’явіў сваю боскасць, сваю хвалу. Праз гэты цуд Ён адчыняе сэрцы вучняў на веру, а маладажонаў і вясельных гасцей напаўняе радасцю. Гэты першы цуд замены вады віном з’яўляецца жэстам бескарыслівай любові з боку Езуса да патрабуючых. Як моцна сёння патрэбна ад нас Езусу новае віно любові. Любові, якая будзе праяўленнем шчырасці, зычлівасці, узаемнага даверу і братняга служэння.

Разам з Марыяй і святою Тэрэзаю ад Дзіцяткі Езуса будзем дзякаваць Пану Богу за Яго клопат не толькі аб нашым вечным шчасці, але і аб нашых зямных дабротах. 

III. Абвяшчэнне Божага Валадарства і заклік да навяртання

Калі я бачу Магдалену, якая ўваходзіць у перапоўненую бяседнымі гасцямі залу, каб сваімі слязамі паліваць ногі праслаўленага Настаўніка, да якога яна дакранаецца першы раз, то адчуваю, што яе сэрца зразумела бяздонныя глыбіні любові і міласэрнасці Езусавага Сэрца. А паколькі яна з’яўляецца вялікаю грэшніцаю, то міласцівае Сэрца не толькі гатовае ёй прабачыць, але хоча яшчэ адарыць яе шчасцем даверлівага з’яднання з Ім, узнесці яе на найвышэйшыя вяршыні кантэмпляцыі (TDL 247).

Абвяшчэннем Божага Валадарства Пан Езус распачаў сваю публічную дзейнасць. Езус, заклікаючы да навяртання, гаворыць пра любоў. Валадарства Божае — гэта любоў да Бога ў нашых бліжніх, гэта вера, якая праяўляецца ў добрых учынках. Калі мы жывём любоўю, то Валадарства Божае ёсць у нас (пар. Лк 17, 21). Езус першы, прабачаючы Магдалене, вучыць нас сапраўднай любові. Не кідае камянямі і не асуджае, але кажа: «Ідзі і адгэтуль больш не грашы» (Ян 8, 11). Словам і ўчынкам Ён заклікае да навяртання, да змены жыцця ў думках, словах і ўчынках.

Разам з Марыяй і святою Тэрэзаю ад Дзіцяткі Езуса будзем дзякаваць Пану Богу за сакрамэнт пакаяння і цноту любові, якая дазваляе нам здзяйсняць дабро.

IV. Перамяненне Езуса на гары Табор

Езус палае любоўю да нас. Глядзі на Яго годнае праслаўлення Аблічча! Глядзі таксама на Яго цьмяныя, апушчаныя вочы на крыжы. Глядзі на Яго раны. Углядзіся ў Аблічча Езуса. Там ты ўбачыш, як Ён нас любіць (TDL 87).

Усё, што дапускае Бог, каб яно выпала на нашую долю, — гэта дотык Ягонай Любові. Ён горача жадае нашага шчасця і хоча перамяняць нашае жыццё. Чакае толькі адказу з нашага боку. Чакае, што мы, углядаючыся ў Яго Аблічча, якое ззяе любоўю, пажадаем застацца з Ім, што мы аддамо Яму ўсё: словы, думкі і ўчынкі, а таксама тое, чым мы ёсць і чым валодаем, каб Ён перамяніў усё гэта на хвалу Божую.

Разам з Марыяй і святою Тэрэзаю ад Дзіцяткі Езуса будзем дзякаваць Пану Богу за ўсе атрыманыя ласкі і дары, якія перамяняюць нашае жыццё.

V. Устанаўленне Эўхарыстыі

Збудуйма ў нашым сэрцы малы табэрнакулюм, у якім Езус мог бы знайсці прытулак, і тады Ён будзе суцешаны і забудзецца пра тое, пра што мы не павінны забываць: пра няўдзячнасць душаў, якія пакідаюць Яго ў самотным табэрнакулюме (TDL 108).
Кожная святая Імша — гэта ахвяра любові, дзе Езус няспынна заступаецца за нас перад сваім Айцом. Эўхарыстыя — гэта рэальная прысутнасць Хрыста ў постацях хлеба і віна. Езус устанаўлівае Найсвяцейшы Сакрамэнт, бо хоча заўсёды быць з намі. Прагне, каб нашыя сэрцы сталі для Яго месцапрабываннем, Яго малым табэрнакулюмам, у якім мы будзем адараваць Яго і любіць, і Ён не будзе забыты і пакінуты. Будзем памятаць: Эўхарыстыя — гэта не рэч, але жывая Асоба, жывая Асоба Езуса Хрыста, нашага Збаўцы. 

Разам з Марыяй і святою Тэрэзаю ад Дзіцяткі Езуса будзем дзякаваць Пану Богу за сакрамэнт Эўхарыстыі, за тую Божую Любоў, якую мы бачым і адаруем у святой Гостыі.

БАЛЕСНЫЯ ТАЯМНІЦЫ
I. Малітва Езуса ў садзе Аліўным

Наш Пан ніколі не патрабуе ахвяраў, якія перавышаюць нашыя сілы. Праўда, час ад часу Боскі Збаўца дазваляе нам адчуць усю горыч, што змяшчаецца ў келіху, які Ён падае нашай душы. Калі Езус патрабуе ад нас ахвяры з таго, што для нас найдаражэйшае на свеце, то немагчыма — без асаблівай ласкі — не ўсклікаць, як Ён у садзе агоніі: «Ойча, калі Ты жадаеш, адхілі ад Мяне гэты келіх. Але не Мая воля, а Твая няхай станецца» (TDL 213).

Калі прыходзіць цярпенне або цяжкая сітуацыя, што патрабуе ахвяры, якая, з чалавечага пункту гледжання, перавышае нашыя сілы, найчасцей мы шукаем «нашых» рашэнняў праблемы, паддаемся слабасці або страху. Тым часам Бог жадае ад нас, каб мы даверыліся Яго волі і гераічна пераадольвалі сваю слабасць. Ён ніколі не патрабуе занадта шмат. Езус не ўцякае ад цярпення, але ўсклікае: «Будзь воля Твая».

Разам з Марыяй і святой Тэрэзай ад Дзіцяткі Езуса будзем кампенсаваць Пану Богу і перапрашаць Яго за ўсе змарнаваныя і не прынятыя ласкі цярпення.

II. Бічаванне Езуса

Жыццё — гэта толькі сон, неўзабаве мы прачнёмся, а тады — якая радасць! Чым большыя нашыя цярпенні, тым большая бясконцая хвала. Ох! не будзем жа прапускаць выпрабаванні, спасланыя нам Езусам (TDL 82).

Хто з нас здольны змерыць горкі боль, які адчуваў Езус падчас бічавання? Як часта мы адказваем удзячнаю любоўю за той боль, прыняты з любові да нас? Калі бічуе нас жыццё, калі балюча ўдарае неразуменне з боку самых блізкіх, нам хацелася б, каб побач з намі быў хтосьці, хто нас зразумее. Найчасцей застаецца з намі Ён — Найвярнейшы Сябра.

Разам з Марыяй і святою Тэрэзаю ад Дзіцяткі Езуса будзем кампенсаваць Пану Богу і перапрашаць Яго за недахоп сціпласці і чыстасці ў нашых паводзінах.

III. Укаранаванне Езуса цернем

Каб стаць абранніцаю Езуса, трэба прыпадобніцца да Езуса; а Езус увесь скрываўлены, укаранаваны цернем! (TDL 87).

Церне, якое раніць галаву Езуса, прычыняе боль, выкліканы няўдзячнасцю людскіх сэрцаў перад абліччам Ягонай любові. Карона, якую адзелі Езусу, — гэта вянец хвалы. Мы гаворым, што Езус з’яўляецца валадаром у валадарстве, якое не мае межаў. Так! Гэта праўда, але толькі тады, калі ў Ягоным Валадарстве ёсць сэрцы, якія любяць бязмежна.

Разам з Марыяй і святою Тэрэзаю ад Дзіцяткі Езуса будзем кампенсаваць Пану Богу і перапрашаць Яго за нашую ганарыстасць і пыху.

IV. Езус нясе крыж на гару Кальварыйскую

Цешуся, калі бачу, як моцна Бог цябе любіць і асыпае сваімі шчодрымі ласкамі. Ён лічыць, што ты годная цярпець дзеля любові да Яго, а гэта — найлепшы доказ ласкавасці, які Ён можа табе даць, бо цярпенне прыпадабняе нас да Яго (TDL 173).

Езус не адмаўляецца ад цяжару кальварыйскага шляху. Бярэ на сябе крыж і нясе яго, а сілы чэрпае з любові. Аднак Езус не хоча быць адзін на гэтым шляху, таму прымае дапамогу Сымона. Езус прызнаў яго годным цярпець дзеля Божай любові. Калі крыж выпрабаванняў прыгнятае цябе да зямлі, прымі іх, усведамляючы, што гэта добры Бог дакранаецца да цябе сваімі ласкамі і робіць годным цярпець дзеля Яго любові. 

Разам з Марыяй і святою Тэрэзаю ад Дзіцяткі Езуса будзем кампенсаваць Пану Богу і перапрашаць Яго за непрынятыя ласкі, а таксама за грахі, учыненыя ў нашых сем’ях і супольнасцях.

V. Укрыжаванне і смерць Езуса

Так, гэта вельмі прыкра, калі на нас пазіраюць з насмешкаю, у той час як мы церпім, але думаю, што на крыжы гэтак жа глядзелі на церпячага Пана Езуса, бо напісана ў Евангеллі, што глядзелі на Яго, ківаючы галовамі. Гэтая думка дапамагае мне прыносіць гэтую ахвяру ўсім сэрцам  (OS, 25 жніўня).

На крыжы Пан Езус адчуваў сябе самотным і поўнасцю пакінутым. Гэтая самотнасць прывяла да таго, што да крайняй мяжы ўзмацнілася мучэнне Ягонага Сэрца. Гэта цана, якую прызначае любоў. Крыж для многіх у цяперашнім свеце з’яўляецца глупствам.

Разам з Марыяй і святою Тэрэзаю ад Дзіцяткі Езуса будзем кампенсаваць Пану Богу і перапрашаць Яго за ўсіх, хто зневажае Крыж Хрыста.

ХВАЛЕБНЫЯ ТАЯМНІЦЫ
I. Уваскрасенне Хрыста

Жыццё мінае, вечнасць набліжаецца шпаркімі крокамі. Неўзабаве будзем жыць жыццём Езуса. Напоеныя папярэдне каля крыніцы ўсялякай горычы, будзем абагаўлёныя каля крыніцы ўсялякай радасці, усялякай асалоды (TDL 85).

Сапраўдны хрысціянін — гэта той, хто верыць, што Езус жыве, што Ён на самай справе прысутнічае, жывы і праўдзівы ў Найсвяцейшым Сакрамэнце, што Ён прысутнічае ў сваім слове і ў Касцёле. Хрыстус прагне, каб мы былі сведкамі Яго ўваскрашэння праз абвяшчэнне Евангелля жыцця.

Разам з Марыяй і святою Тэрэзаю ад Дзіцяткі Езуса будзем прасіць добрага Бога аб жывой веры і дары спакойна глядзець на жыццё.

II. Унебаўшэсце Хрыста

Я хацела б сказаць табе, мой дарагі брацік, пра тысячы рэчаў, якія я разумею, стоячы на парогу вечнасці. Аднак я не ўміраю, я ўступаю ў жыццё, і ўсё, што не магу сказаць табе тут, дам зразумець з вышыні нябёсаў (TDL 244).

Неба — гэта мэта нашай зямной вандроўкі. Гэта няспынная радасць прабывання з насельнікамі нябёсаў. Гэта вечная адарацыя Божага Аблічча. Там «шмат святліц» (пар. Ян 14, 2). Ёсць таксама месца для цябе і для мяне. Будзем жа жыць так, каб тое, што сёння для нас з’яўляецца таямніцаю, стала некалі нашым лёсам.

Разам з Марыяй і святою Тэрэзаю ад Дзіцяткі Езуса будзем прасіць аб надзеі для тых, хто страціў сэнс жыцця і надзею на Неба.

III. Спасланне Духа Святога

Якія ж разнастайныя шляхі, якімі Пан вядзе душы! У жыццярысах святых мы бачым, што многія з іх не пакінулі пасля сябе ніякай памяткі, ніводнага твора. Іншыя, як наша маці, святая Тэрэза [Авільская], наадварот, узбагацілі Касцёл сваімі ўзнёслымі аб’яўленнямі,  не баючыся выяўляць таямніцы Валадара дзеля таго толькі, каб душы лепей пазналі Яго і мацней палюбілі. Што мілей добраму Богу? Мне здаецца, і адно, і другое, бо ўсе яны дзейнічалі пад уплывам Духа Святога, а Пан сказаў: «Скажыце Справядліваму, што ўсё добра» (Rps C 2r-2v).

Спасланне Духа Святога — гэта дзень, у які распачынаецца незвычайная гісторыя Касцёла. Гэта час дзеяння Духа Святога, час умацавання апостальскага духа. Гэта час перамянення сэрцаў і розуму тых, хто з адкрытым сэрцам і розумам паддаецца дзеянню Божага Духа і прымае Яго дары.

Разам з Марыяй і святою Тэрэзаю ад Дзіцяткі Езуса будзем прасіць аб атрыманні дароў Духа Святога і аб падпарадкаванні Яго дзеянню ў нас і праз нас дзеля дабра Касцёла.

IV. Унебаўзяцце Найсвяцейшай Панны Марыі

Праўдзівая тая слава, што трывае вечна, і для таго, каб яе здабыць, не трэба абавязкова здзяйсняць справы, якая кідаюцца ў вочы, а дастаткова ўкрыцца і практыкаваць цноты так, каб «не ведала левая рука, што робіць правая» (Rps A 32r).

Унебаўзяцце Марыі азначае, што падчас зямной пілігрымкі Яна была дасканалым чынам з’яднаная са сваім Сынам Езусам Хрыстом. Там, дзе Езус, там таксама і Яго Маці. Марыя была ўзятая ў Неба за Яе вернае, ціхае і пакорнае служэнне на зямлі.

Разам з Марыяй і святою Тэрэзаю ад Дзіцяткі Езуса будзем прасіць аб дары ўмець ціха здзяйсняць дабро і захоўваць вернасць Богу ажно да смерці.

V. Укаранаванне Найсвяцейшай Панны Марыі

Пра нашыя шляхецкія тытулы мы даведаемся толькі ў Небе. Тады кожны атрымае ад Бога хвалу, якую заслужыў; і той, хто на зямлі хацеў быць самым убогім, найбольш непрызнаным у любові да Езуса, той будзе першым, найшляхетнейшым, найбагацейшым! (Rps A 56r)
Марыя была ўзвялічаная да найвышэйшай славы, бо дазволіла Богу давесці Яе да самай вялікай пакоры. Цалкавітаю пакораю свайго сэрца Яна прызнала, што ўсё залежыць ад Пана Бога і Яму належыць, і што Ён для Яе — абсалютна ўсё.

Разам з Марыяй і святою Тэрэзаю ад Дзіцяткі Езуса будзем прасіць аб ласках, патрэбных для вернага наследавання цнотаў Марыі ў нашым жыцці.

КРЫЖОВЫ ШЛЯХ
КРЫЖОВЫ ШЛЯХ

СА СВЯТОЮ ТЭРЭЗАЮ АД ДЗІЦЯТКІ ЕЗУСА
* Склала сястра Тэрэза Навотка з Супольнасці Сясцёр «Тэрэзак» у Седліцах (Польшча).

Уступ

У чэрвені 1897 года Тэрэза ад Дзіцяткі Езуса напісала ў сваім «Рукапісе»:

Для мяне малітва — гэта ўзнясенне сэрца, просты позірк, скіраваны да Неба, вокліч удзячнасці і любові як у цярпенні, так і ў радасці; урэшце, гэта нешта велічнае, звышнатуральнае, што пашырае маю душу і яднае мяне з Езусам (Rps C 25r).

Стацыя 1

Езус асуджаны на смерць

Лічу за лепшае быць несправядліва абвінавачанаю, бо, калі мне няма ў чым папракнуць сябе, я з радасцю ахвярую гэта Богу; затым прыніжаюся, падумаўшы, што я здольная зрабіць тое, у чым мяне абвінавачваюць (RW I).

Кожны дзень на шляху майго жыцця вырастае штосьці, што з’яўляецца маёю людскою слабасцю і грахом. Так часта гэтаю слабасцю і гэтым грахом з’яўляецца мой язык, якім я абвінавачваю іншых, выносячы ім няслушныя прысуды. Як мала ў маім жыцці адказнасці за прамоўленыя словы. Несправядлівы прысуд, які вынес Пілат, абвінавачвае не Езуса, а нас саміх, слабых і грэшных людзей.

Пан Езус, няслушна абвінавачаны Пілатам, сёння кажа мне і табе: «Ты патрэбны Мне, каб сваім сведчаннем ты абараняў тых, каго няслушна абвінавачваюць і крыўдзяць, каб сябе самога не асуджаў на смерць уласнымі словамі».

Святая Тэрэза ад Дзіцяткі Езуса, маліся за нас, каб мы былі здольныя заўсёды гаварыць пра іншых зычліва і згодна з праўдаю.

Які за нас цярпеў ад ранаў, 

Езу Хрыстэ, змілуйся над намі!

Стацыя 2

Езус бярэ крыж

Каб дайсці да нейкай мэты, трэба выкарыстоўваць адпаведныя сродкі; Езус дазволіў мне зразумець, што Ён хоча даваць мне душы праз крыж, і таму цярпенне прываблівала мяне ўсё мацней, па меры таго як яно ўзрастала (Rps A 69v).

Усё зямное жыццё Езуса было шляхам прыніжэння і нягодаў. Яно было рэалізацыяй волі Айца праз ціхае выкананне штодзённых, звычайных абавязкаў. Новы дзень набліжаў Езуса да таго адзінага, калі Ён павінен быў атрымаць душы за крыж.

Колькі ж любові, мужнасці і адвагі мы бачым у паставе Езуса, які прымае гэтае цярпенне. Ён умілаваў гэтае цярпенне, таму што моцна палюбіў цябе і мяне. Як жа цяжка зразумець таямніцу цярпення!
Пан Езус, прымаючы крыж, сёння кажа мне і табе: «Ты патрэбны Мне, каб разам са Мною ўзяць крыж патрабавальнай любові і дайсці да вызначанай мэты».

Святая Тэрэза ад Дзіцяткі Езуса, маліся за нас, каб мы былі здольныя з любоўю браць на сябе штодзённыя абавязкі.

Які за нас цярпеў ад ранаў…

Стацыя 3

Езус падае першы раз

О! калі б усе слабыя і недасканалыя душы адчувалі тое, што адчувае найменшая з іх усіх, душа малой Тэрэзы, ніводная не страціла б надзею, што здабудзе вяршыню гары любові. Бо Езус не жадае вялікіх учынкаў, а толькі даверлівага спадзявання на Яго і ўдзячнасці (Rps A 83r).

Падзенні Езуса пад цяжарам крыжа — гэта нашая пыха, ганарыстасць і ўпэўненасць у сабе. Пан Езус падае пад іх цяжарам, бо хоча, каб ты ўбачыў у сабе і прызнаўся ва ўласнай нікчэмнасці, самаўпэўненасці і несправядлівасці ў адносінах да іншых. Ён прагне, каб у тваім сэрцы пасялілася такая любоў, якая магла б усё перамяніць на сваю карысць. Ён ведае, што кожны чалавек іншы, таму кожнаму патрэбна, каб яго разумелі і прымалі. Цяжар штодзённых абавязкаў, калі мы бярэм яго на сябе з пакораю і любоўю, можа ўчыніць так, што нашае жыццё зменіць свой ход, што ўрэшце мы зразумеем сваю памылку і ўздымемся з уласнай нікчэмнасці, каб перамяніць усё на сваю карысць.

Пан Езус, падаючы пад крыжам, сёння кажа мне і табе: «Горача жадаю, каб ты пачуў Мой голас, які з’яўляецца лякарствам ад тваёй слабасці і пыхі».

Святая Тэрэза ад Дзіцяткі Езуса, маліся за нас, каб мы былі здольныя з пакораю сэрца прызнавацца ў сваёй слабасці.

Які за нас цярпеў ад ранаў…

Стацыя 4

Езус сустракае сваю Маці

Мая добрая Найсвяцейшая Панначка, я сцвярджаю, што я шчаслівейшая за Цябе, бо маю Цябе за Маці, а Ты не маеш Найсвяцейшай Панны Марыі, каб любіць Яе (TDL 137).

На крыжовым шляху Езуса не магло не быць Маці. Яна заўсёды там, дзе Яе Дзіця. Як жа гэтыя два сэрцы разумелі адно аднаго! Дастаткова было спачувальнага позірку, каб гэта прынесла суцяшэнне і палёгку і ў той жа час працяла сэрца Марыі велізарным болем. Марыя не крычыць і не наракае, але пакорным fiat («так») да канца падпарадкоўваецца Божай волі. Можна сказаць, што ў гэтай сустрэчы Пан Езус быў шчаслівейшы, бо меў каля сябе бясконца любячае Cэрца Маці.
Сёння Пан Езус кажа мне і табе: «Вы патрэбныя Мне, каб наследавалі Маю Маці ў ціхай і ахвярнай любові».

Святая Тэрэза ад Дзіцяткі Езуса, маліся за нас, каб мы, ідучы праз жыццё, наследавалі цноты Марыі і вытрымалі да канца ў сваім жыццёвым пакліканні.

Які за нас цярпеў ад ранаў…

Стацыя 5

Сымон Кірынэец дапамагае Езусу несці крыж

Так соладка дапамагаць Езусу нашымі дробнымі ахвярамі, дапамагаць Яму ў збаўленні душаў, якія Ён адкупіў цаною сваёй крыві і якія толькі чакаюць нашай дапамогі, каб не праваліцца ў пекла (TDL 191).

Нярэдка мы чуем, што запрашэнне Езуса «пайсці за Ім, несучы свой крыж», вельмі шмат вымагае. Езусу патрэбныя нашыя самаахвярныя сэрцы, нашыя малыя ахвяры, каб дапамагаць Яму збаўляць душы. Колькі ж патрэбна нам мужнасці, самаадданасці і пакорнай любові, каб узяць крыж іншага чалавека і дапамагчы яму несці яго цяжар. 

Пан Езус, прымаючы дапамогу Сымона, сёння кажа мне і табе: «Няхай тваё сэрца будзе адкрытым на патрэбы бліжняга і сам у пакоры сэрца прымай дапамогу ад яго».
Святая Тэрэза ад Дзіцяткі Езуса, маліся за нас, каб мы заўсёды былі гатовыя прыйсці з дапамогаю патрабуючым.

Які за нас цярпеў ад ранаў…

Стацыя 6

Вераніка выцірае твар Езуса

Надзея на Айчыну дадае мне адвагі; у хуткім часе мы будзем у Небе. Там не будзе ні дня, ні ночы, бо дзякуючы Езусаваму Абліччу запануе непараўнанае ззянне (TDL 95).

Пане Езу! Калі здавалася, што ўсе Цябе пакінулі, што ўсе былі супраць Цябе, то менавіта яна, святая Вераніка з невымоўнаю адвагаю і жаночай пяшчотаю выцерла Тваё Найсвяцейшае Аблічча. Гэта яна глянула на Цябе вачыма сэрца і адважна паспяшалася з дапамогаю. У яе сэрцы запанавала непараўнальнае ззянне, калі яна ўбачыла на хустцы адбітак Твайго Аблічча.

Пан Езус, які прымае дапамогу ад святой Веранікі, сёння кажа мне і табе, што толькі адважная дабрыня з’яўляецца жывою дабрынёю, якая прыносіць надзею новай айчыны.

Святая Тэрэза ад Дзіцяткі Езуса, маліся за нас, каб мы кожны дзень смела і з дабрынёю пераадольвалі ў сабе страх і неслі дапамогу іншым.

Які за нас цярпеў ад ранаў…

Стацыя 7

Езус падае другі раз

З радасцю бачу, што, кахаючы Езуса, сэрца расшыраецца так, што становіцца здольным даць непараўнальна больш пяшчоты дарагім яму людзям, чым замыкаючыся ў самалюбным і бясплённым пачуцці (пар. Rps C 22r).

Любоў Езуса — гэта любоў, якая не ведае пачуцця самалюбства, але з’яўляецца найсапраўднейшаю любоўю. Любоў Бога-Чалавека схіляецца над нашым эгаізмам, нашай няўдзячнасцю. Схіляецца нават тады, калі мы запэўніваем, што не адыдзем, а аднак так часта саступаем месца спакусе, каб зноў упасці яшчэ мацней.

Пан Езус, які падае другі раз, сёння кажа мне і табе: «Не закрывайся ў сваёй ганарыстасці і сваім эгаізме, але падары больш чуласці тым, каму патрэбна разуменне».

Святая Тэрэза ад Дзіцяткі Езуса, маліся за нас, каб мы не закрыліся ў сваім эгаізме, а расшыралі свае сэрцы любоўю.

Які за нас цярпеў ад ранаў…

Стацыя 8

Езус суцяшае ерузалемскіх жанчын

Трывога, якая прыгнятае і расхалоджвае, паходзіць з любові да сябе, а звышнатуральны сум павялічвае адвагу, абуджае імкненне да добрага (RW III).

Гавораць, што слёзы часта з’яўляюцца праяваю самаўпэўненага і пышлівага сэрца. Колькі ж у нас ёсць плачу па прычыне зраненай пыхі, павярхоўнасці, з-за прыніжэння або адсутнасці спачування. Плача ў нас любоў да сябе, плача таму, што нешта не рэалізавана паводле нашых думак або нам зрабілі заўвагу. Пан Езус на сваім крыжовым шляху зрабіў заўвагу жанчынам, якія плакалі, каб плакалі не па Ім, а па сваім уласным лёсам. Сёння таксама плачуць людзі на ўсім свеце, але яны часта праліваюць слёзы, каб адчуць сябе вызваленымі ад віны і сваёй адказнасці.

Пан Езус, які суцяшае ерузалемскіх жанчын, сёння кажа мне і табе, што не трэба саромецца слёз, але няхай яны будуць разумныя і ад шчырага жалю.

Святая Тэрэза ад Дзіцяткі Езуса, маліся за нас, каб мы ніколі не плакалі з-за самалюбства. 

Які за нас цярпеў ад ранаў…

Стацыя 9

Езус падае трэці раз

Мая дарога — гэта дарога выключна даверу і любові; я не разумею душаў, якія баяцца такога чулага Сябра (TDL 226).

Якое ж пакутлівае і цяжкае трэцяе падзенне Езуса. Здаецца, Пане Езу, што Ты ўжо не здолееш падняцца. І, аднак, я бачу, што ўвесь Твой шлях — гэта шлях бескарыслівай любові і веры ў моц Таго, хто паслаў Цябе выканаць гэты цяжкі абавязак збаўлення чалавека. Чалавека самаўпэўненага, поўнага пыхі і ганарыстасці; чалавека, які з-за ўласнага эгаізму пагарджае такім чулым Сябрам.

Але нават тады Езус кажа мне і табе: «Прымі Маю прыязнасць і павер, што кожнае падзенне ўкрывае ў сабе сілу, якая дапаможа табе ўстаць. Але ты мусіш да дна пранікнуць ў яго таямніцу».

Святая Тэрэза ад Дзіцяткі Езуса, маліся за нас, каб мы мелі моц і сілу паўстаць з нашага эгаізму.

Які за нас цярпеў ад ранаў…

Стацыя 10

З Езуса здзіраюць адзенне

Сэрца, аддаючыся Богу, не губляе сваіх натуральных, поўных чуласці пачуццяў, наадварот, гэтыя пачуцці ўзмацняюцца па меры таго як становяцца ўсё чысцейшымі і ўсё больш боскімі (Rps C 9r).

Чалавечнасць Хрыста пазбаўлена адзення рукамі бязбожных людзей. Знешне Езусу ўжо нічога не належыць. Здзіранне адзення — гэта дэманстрацыя безабароннасці чалавека перад чалавекам. Езус пазбаўлены таямніцы, Ён перажывае невымоўнае прыніжэнне. Аднак застаецца натуральная чуласць Божага Сына, узмоцненая найчысцейшай любоўю да чалавека, забруджанага злом. Пане Езу! Увайдзі са сваёй таямніцаю чыстасці ў сённяшні свет, абражаны і зняволены грэхам нячыстасці.

Пан Езус, з якога здзерта адзенне, сёння кажа мне і табе: «Будзь сведкаю чыстага сэрца ў свеце, які зняволены пажадлівасцю і распустаю».

Святая Тэрэза ад Дзіцяткі Езуса, маліся за нас, каб мы ў сённяшнім свеце былі жывымі сведкамі цноты чыстасці.

Які за нас цярпеў ад ранаў…

Стацыя 11

Укрыжаванне Езуса

Крыж спадарожнічаў мне ад калыскі, але Езус дазволіў мне страсна палюбіць гэты крыж. Езус заўсёды ўчыняў так, што я прагнула менавіта таго, што Ён хацеў мне даць (TDL 253).

Мука, размеркаваная на ўсе дні жыцця і вытрыманая з цярплівасцю, — гэта так званае белае мучаніцтва. Мука, якую прыняў Пан Езус дзеля нашага збаўлення, гэта не толькі малітва ў садзе Аліўным, бічаванне ці крыжовы шлях, і нават не падзеі ўсяго Вялікага тыдня, — але гэта мука, якая трывала падчас усяго Яго зямнога жыцця.

Сёння Езуса рознымі спосабамі прыбіваюць да крыжа, таму Ён кажа мне і табе: «Прымі жыццёвыя выпрабаванні з пакораю, паддаючыся Божай волі».

Святая Тэрэза ад Дзіцяткі Езуса, маліся за нас, каб мы цярпліва зносілі цяжар кожнага дня.

Які за нас цярпеў ад ранаў…

Стацыя 12

Езус памірае на крыжы

Калі я пакідаю ўжо поле бітвы, то раблю гэта не з эгаістычнага жадання адпачыць. Думка пра вечнае шчасце крышку паскарае біццё майго сэрца, бо даўно ўжо цярпенне стала маім Небам на зямлі; сапраўды, мне цяжка зразумець, як я змагу акліматызавацца ў Краіне, дзе пануе непадзельная радасць, без дамешкі суму (TDL 254).

Бог хоча для нас найбольшага шчасця і часам дакранаецца да нас болем, бо немагчыма дасягнуць вечнага шчасця без крыжа. Нельга адводзіць вочы ад болю і цярпення. Езус абхапіў свой крыж і нёс яго да канца, бо ведаў, што там знаходзіцца Перамога.

Пан Езус, які памірае на крыжы, сёння кажа мне і табе: «Не адводзь вачэй ад цярпення, але прымай яго з думкаю пра вечнае шчасце».

Святая Тэрэза ад Дзіцяткі Езуса, маліся за нас, каб мы былі здольныя кожны дзень атрымліваць духоўныя перамогі на полі бітвы з грахом.

Які за нас цярпеў ад ранаў…

Стацыя 13

Езуса здымаюць з крыжа

Якая ж гэта радасць, думаць пра тое, што Найсвяцейшая Панна з’яўляецца нашай Маці! Паколькі Яна любіць нас і ведае нашу слабасць, то чаго нам баяцца? (TDL 226)
Мёртвае цела Езуса пакладзена на рукі Маці, каб яшчэ хоць хвілінку Яна магла адчуваць блізасць свайго адзінага Сына. Яна знаходзіцца са сваім Сынам да канца, ажно да магілы.
Як добра, што з вышыні крыжа Пан Езус даў нам сваю Маці. Там, дзе ёсць Маці, там няма страху. Сэрца Маці, якая любіць, ведае слабасць свайго дзіцяці і ведае, што самае бяспечнае месца для дзіцяці гэта Яе рукі.

Пан Езус, якога паклалі на рукі Маці, сёння кажа мне і табе: «Ты патрэбны Мне, каб любіць так, як любіць Сэрца Маці, і наследаваць Яе цноты».

Святая Тэрэза ад Дзіцяткі Езуса, маліся за нас, каб мы былі здольныя цярпліва крочыць па слядах Марыі ў ззянні мудрасці крыжа. 

Які за нас цярпеў ад ранаў…

Стацыя 14

Езуса кладуць у грабніцу

Жыццё мінае, вечнасць набліжаецца шпаркімі крокамі. Неўзабаве будзем жыць жыццём Езуса. Напоеныя папярэдне каля крыніцы ўсялякай горычы, будзем абагаўлёныя каля крыніцы ўсялякай радасці, усялякай асалоды (TDL 85).

Цярпенне, якое перажываецца ў падпарадкаванні Божай волі, паскарае мой уваход да хвалы, паскарае маё сталенне на шляху да Неба. Уся Мука Пана Езуса — гэта для нас школа ўнутранага сталення, каб у пілігрымцы гэтага жыцця мы ўмелі чэрпаць з крыніцы ўсялякай горычы і праз гэта заслужыць абуджэння ў новы дзень жыцця каля крыніцы ўсялякага суцяшэння. Кожная чалавечая магіла пранізвае нас горыччу і болем, і адначасова ўтойвае глыбокую таямніцу чалавека.

Пан Езус кажа сёння мне і табе, што Яго магіла была патрэбная для таго, каб я не баяўся, але давяраў і верыў, што Ён перамог смерць.

Святая Тэрэза ад Дзіцяткі Езуса, маліся за нас, каб мы былі здольныя чэрпаць з крыніцы ўсялякай горычы і дзякуючы ёй дарастаць да Неба.

Які за нас цярпеў ад ранаў…

КРЫЖОВЫ ШЛЯХ ЛЮБОВІ І ДАВЕРУ
«Ён зранены быў за беззаконні нашыя,

раздаўлены за нашыя правіны.

Пакаранне міру нашага на ім,

і ў ранах яго мы атрымалі здароўе.

Усе мы блукалі, як авечкі,

кожны сышоў на сваю дарогу,

а Пан усклаў на яго ўсе нашыя правіны.

Цяжка прыгнечаны, ён скарыўся

і не адкрыў вуснаў сваіх.

Маўчаў, як ягнё, якое вядуць на зарэз,

як авечка перад тымі,

хто стрыжэ яе.

Не адкрыў вуснаў сваіх» (Іс 53, 5–7).

Уступная малітва

Пане Езу Хрыстэ, сёння мы будзем ісці па слядах Тваёй Мукі разам са святой Тэрэзай ад Дзіцяткі Езуса, якая ўслед за Апосталам адкрыла, што любоў — гэта галоўнае, што любоўю ёсць Бог — наш нябесны Айцец, які годны не толькі таго, каб Яму адказалі любоўю на любоў, але таксама, каб бязмежна даверыліся Яму.

Беручы сёння за заступніцу святую Тэрэзу, якая адкрыла «малую дарогу духоўнага дзяцінства», прагнем прасіць Цябе, Пане, каб мы, як святая Тэрэза ад Дзіцяткі Езуса, «любоўю, што практыкуецца ў ценю» радавалі Тваё сэрца, прычыняючыся да збаўлення душаў, падтрымлівалі працу святароў і місіянераў, а таксама бязмежна давяралі Табе ва ўсім.

Стацыя 1 — Асуджэнне

Любоў прымушае Бога прыняць смяротны прысуд

Езус палае любоўю да нас. Глядзі на Яго годнае праслаўлення Аблічча! Глядзі таксама на Яго цьмяныя, апушчаныя вочы на крыжы. Глядзі на Яго раны. Углядзіся ў Аблічча Езуса. Там ты ўбачыш, як Ён нас любіць (TDL 87).

Асабістая размова з Езусам у маўчанні...

— Езу, які прымаеш смяротны прысуд, напоўні нас любоўю і адары духам даверу да Айца.

Які за нас цярпеў ад ранаў, 

Езу Хрыстэ, змілуйся над намі!

Стацыя 2 — Прыняцце крыжа

З любоўю прымем крыж жыцця

У гэтых малых крыжыках — уся нашая радасць; яны сустракаюцца часцей, чым вялікія, і падрыхтоўваюць сэрца да прыняцця вялікіх, калі такая ёсць воля нашага Настаўніка (TDL 148). 
Яго крыж спадарожнічаў мне ад калыскі, але Езус дазволіў мне страсна палюбіць гэты крыж. Езус заўсёды ўчыняў так, што я прагнула менавіта таго, што Ён хацеў мне даць (TDL 253).

Асабістая размова з Езусам у маўчанні...

— Езу, які нясеш крыж, напоўні нас любоўю і адары духам даверу да Айца.

Які за нас цярпеў ад ранаў…

Стацыя 3 — Падзенне

Праз падзенне да ўзрастання ў цноце

Калі я ўчыніла правіну, якая мяне засмучае, то добра ведаю, што гэты смутак — вынік маёй нявернасці. Але думаеш, я на гэтым спыняюся? О, не! Адразу ж кажу Пану: «Божа мой, ведаю, што я заслужыла гэтае пачуццё смутку; і ўсё ж, нягледзячы на ўсё гэта, дазволь скласці яго Табе ў ахвяру, як выпрабаванне, пасланае мне Тваёй любоўю. Я шкадую аб тым, што ўчыніла, але цешуся, што ў мяне ёсць гэтае цярпенне для ахвяравання Табе» (OS, 3 ліпеня).

Асабістая размова з Езусам у маўчанні...

— Езу, які падаеш пад цяжарам крыжа, напоўні нас любоўю і адары духам даверу да Айца.

Які за нас цярпеў ад ранаў…

Стацыя 4 — Сустрэча з Маці


Любіць Суадкупіцельніцу так, як любіць Яе Езус

Прасіць Найсвяцейшую Панну гэта не тое самае, што прасіць Пана Бога. Яна добра ведае, што рабіць з маімі жаданнямі, ці трэба пра іх казаць, ці не. нарэшце, Яна найлепш бачыць, ці не было б выслухоўванне мяне змушэннем Пана Бога, ці дазволіла б Яму ва ўсёй паўнаце здзяйсняць Ягоную волю (RW I).
Не бойся празмернай любові да Найсвяцейшай Маці, ты ніколі не будзеш любіць Яе дастаткова (TDL 92).

Асабістая размова з Езусам у маўчанні...

— Езу, які сустракаеш Маці на кальварыйскім шляху, напоўні нас любоўю і адары духам даверу да Айца.

Які за нас цярпеў ад ранаў…

Стацыя 5 — Дапамога Сымона

Даваць з радасцю 

Езус прагне нашай любові, выпрошвае яе, як міласціну. Ён нібы здаецца на нашую ласку. Не хоча нічога ўзяць, пакуль мы самі не аддадзім Яму гэтага, і найменшая рэч каштоўная ў Яго боскіх вачах. (TDL 145).

Асабістая размова з Езусам у маўчанні...

— Езу, які прымаеш дапамогу Сымона, напоўні нас любоўю і адары духам даверу да Айца.

Які за нас цярпеў ад ранаў…

Стацыя 6 — Міласэрнасць Веранікі

Любоў праяўляецца ва ўчынках

Калі любоў да бліжняга глыбока ўкаранілася ў душы, то тады яна праявіцца звонку. Існуе такі прыемны спосаб адмовіць у тым выпадку, калі немагчыма аказаць паслугу, што сама адмова можа стаць такою ж прыемнаю, як і дар (Rps C 18r).

Асабістая размова з Езусам у маўчанні...

— Езу, які прымаеш суцяшэнне ад Веранікі, напоўні нас любоўю і адары духам даверу да Айца.

Які за нас цярпеў ад ранаў…

Стацыя 7 — Другое падзенне

Уздымаць душу з падзення дзеля любові да Езуса

Так соладка дапамагаць Езусу нашымі дробнымі ахвярамі, дапамагаць Яму ў збаўленні душаў, якія Ён адкупіў цаною сваёй крыві і якія толькі чакаюць нашай дапамогі, каб не праваліцца ў пекла (TDL 191).

Асабістая размова з Езусам у маўчанні...

— Езу, які падаеш пад цяжарам крыжа, напоўні нас любоўю і адары духам даверу да Айца.

Які за нас цярпеў ад ранаў…

Стацыя 8 — Езус і ерузалемскія жанчыны

Вучыць душы карыстацца крыніцамі Збаўлення

Я хачу паказваць душам малыя сродкі, якія ўжывала так эфектыўна. Буду казаць ім, што тут, на зямлі, трэба рабіць толькі адно: кідаць да ног Езуса кветкі малых ахвяраў, выклікаць Яго прыхільнасць пяшчотамі! (DD; сведчанні).

Асабістая размова з Езусам у маўчанні...

— Езу, які вучыш жанчын, напоўні нас любоўю і адары духам даверу да Айца.

Які за нас цярпеў ад ранаў…

Стацыя 9 — Трэцяе падзенне

Кожны можа шмат разоў падаць

Лічу за лепшае быць несправядліва абвінавачанаю, бо, калі мне няма ў чым папракнуць сябе, я з радасцю ахвярую гэта Богу; затым прыніжаюся, падумаўшы, што я здольная зрабіць тое, у чым мяне абвінавачваюць (RW I).

Асабістая размова з Езусам у маўчанні...

— Езу, прыціснуты цяжарам крыжа, напоўні нас любоўю і адары духам даверу да Айца.

Які за нас цярпеў ад ранаў…

Стацыя 10 — Агаленне

У аголеным целе Езуса ўтоена Боскасць 

Ах! калі б Езус пажадаў паказаццца са сваімі невымоўнымі дарамі адразу ўсім душам, несумненна, ніводная не пагрэбавала б Ім. Але Ён не хоча, каб мы любілі Яго дзеля Ягоных дароў; Ён сам павінен быць нашаю ўзнагародаю (TDL 145).

Асабістая размова з Езусам у маўчанні...

— Езу, з якога здзерлі адзенне, напоўні нас любоўю і адары духам даверу да Айца.

Які за нас цярпеў ад ранаў…

Стацыя 11 — Укрыжаванне

Быць здольным выпіць келіх мучэнняў, як Езус

Якая ж суцяшальная для нас думка, што Езус, Бог Моцны, спазнаў нашыя слабасці, што і Ён дрыжаў, гледзячы на келіх горычы; келіх, з якога Ён перад гэтым так горача прагнуў піць (TDL 213). 
Келіх поўны па самыя берагі! Ніколі не думала, што можна столькі цярпець. Я не магу растлумачыць гэта сабе інакш, як толькі маім велізарным жаданнем ратаваць душы (DD; сведчанні).

Асабістая размова з Езусам у маўчанні...

— Езу, прыбіты да крыжа, напоўні нас любоўю і адары духам даверу да Айца.

Які за нас цярпеў ад ранаў…

Стацыя 12 — Кананне

Памерці з любові

Наш Пан памёр на крыжы ў самотнасці душы, але ж гэта найпрыгажэйшая смерць з любові, якую калі-небудзь бачылі! Паміранне з любові — гэта не смерць у салодкім захапленні. Прызнаюся табе шчыра, мне здаецца, што я сама гэта перажываю (OS, 4 ліпеня).

Асабістая размова з Езусам у маўчанні...

— Езу, які паміраеш з любові да нас, грэшнікаў, напоўні нас любоўю і адары духам даверу да Айца.

Які за нас цярпеў ад ранаў…

Стацыя 13 — Зняцце з крыжа

Памерці для сябе — значыць прынесці багаты плён

Я бачу, што толькі цярпенне здольнае даваць душам жыццё, і як ніколі дагэтуль адкрываецца перада мною глыбіня тых дзівосных словаў Езуса: «Сапраўды, сапраўды кажу вам: калі пшанічнае зерне, упаўшы ў зямлю, не памрэ, то застанецца адно, а калі памрэ, то прынясе багаты плён» (Rps A 81r).

Асабістая размова з Езусам у маўчанні...

— Езу, зняты з крыжа, напоўні нас любоўю і адары духам даверу да Айца.

Які за нас цярпеў ад ранаў…

Стацыя 14 — Езуса кладуць у грабніцу
Грабніца як месца абуджэння ад сну

Жыццё мінае, вечнасць набліжаецца шпаркімі крокамі. Неўзабаве будзем жыць жыццём Езуса. Напоеныя папярэдне каля крыніцы ўсялякай горычы, будзем абагаўлёныя каля крыніцы ўсялякай радасці, усялякай асалоды (TDL 85). 
Жыццё — гэта толькі сон, неўзабаве мы прачнёмся, а тады — якая радасць! Чым большыя нашы цярпенні, тым большая бясконцая хвала (TDL 82).

Асабістая размова з Езусам у маўчанні...

— Езу, пакладзены ў грабніцу, напоўні нас любоўю і адары духам даверу да Айца.

Які за нас цярпеў ад ранаў…

Малітва на заканчэнне

Божа, Ты адчыняеш брамы свайго Валадарства малым і пакорным, учыні, каб мы з даверам ішлі па слядах святой Тэрэзы ад Дзіцяткі Езуса і праз яе заступніцтва дасягнулі вечнай хвалы. Праз Пана нашага Езуса Хрыста. Амэн.

НАВЭННЫ
АБ ПАЗНАННІ І ЗАХАВАННІ 
ГАЛОЎНЫХ ПРАЎДАЎ ВЕРЫ
* Склаў а. Дамінік Відэр OCD.

ПЕРШЫ ДЗЕНЬ
Паколькі я была малою і слабаю, [Бог] схіліўся нада мною, растлумачваў таямніцы сваёй любові. Пан заўсёды быў спагадлівым да мяне і поўным лагоднасці, Ён не спяшаўся пакараць мяне і быў поўны міласэрнасці (пар. Rps A 3v).

Святая Тэрэза, ты моцна верыла ў Божы Провід, і Бог быў для цябе перадусім любоўю, якая апярэджвае, заўсёды спачувае і поўная міласэрнасці, якая заўсёды выходзіць насустрач чалавеку. Ты верыла, што лёс кожнага стварэння спачывае ў руках добрага Айца, у якога сэрца гарачэйшае за сэрцы ўсіх маці, якія Ён сфармаваў. Выпрошвай нам усім у Бога жывую веру. Перадусім просім за дзяцей і моладзь, каб бацькі і асяроддзе перадавалі ім — гэтак жа, як твае бацькі табе, — адназначнае сведчанне веры. Просім цябе, каб ты выпрошвала для падрастаючай моладзі здольнасць праз разважанне і малітву выбіраць веру ў Бога, а для ўсіх, за каго мы молімся, — вернасць Божаму закону. Няхай усе людзі так, як ты, даручаць сябе, усё і ўсіх бацькоўскім рукам Бога Айца.

Кожны дзень навэнны молімся:

Ойча наш… Вітай, Марыя… Хвала Айцу… 

Святая Тэрэза ад Дзіцяткі Езуса, маліся на нас!

ДРУГІ ДЗЕНЬ
Любоў дала мне ключ да майго паклікання. Я зразумела, што любоў змяшчае ў сабе ўсе пакліканні, што любоў з’яўляецца ўсім, ахоплівае ўсе часы і месцы. Маё пакліканне — гэта любоў! (Rps B 3v)
Святая Тэрэза, Бог адкрыў табе таямніцу сваёй любові і ў ёй — тваё пакліканне ўдзельнічаць у жыцці Бога: пакліканне да выключнай любові ў манаскім жыцці і пакліканне як тваё ўласнае месца ў Касцёле; і Ён дазволіў табе верна і радасна рэалізаваць гэтае пакліканне. Выпрасі нам і ўсім, за каго мы молімся ў гэтай навэнне, большую, чым дагэтуль свядомасць таго, што з самага пачатку свайго існавання мы запрошаныя да з’яднання з Богам, а праз хрост прывітыя да Езуса Хрыста. Дапамажы таксама ўсім людзям знайсці сваё месца ў канкрэтным пакліканні ў свеце: у сям’і, у манаскай супольнасці ці ў святарстве; і, акрамя таго, мець моцнае імкненне, якое мела ты, — быць у сэрцы Касцёла любоўю. Вельмі патрэбна такая ахвярная любоў для ўсёй чалавечай сям’і, бо толькі любоў надае жыццю найглыбейшы сэнс.

ТРЭЦІ ДЗЕНЬ
Заўсёды спачывае на маім сэрцы Евангелле, з якім я ніколі не расстаюся. Ледзь толькі скірую позірк на Евангелле, адразу ж удыхаю духмянасць Езусавага жыцця і ведаю, якую мне выбраць старонку. Гэтая залатая кніга — мой самы каштоўны скарб (пар. TDL 193).

Святая Тэрэза, табе Бог дазволіў палюбіць Евангелле і паказваў ўкрытыя ў ім таямніцы. Ты знаходзіла ў Евангеллі жывы духоўны пажытак, добры і найчысцейшы, а таксама крыніцу новага святла. Адно слова Евангелля адкрывала табе бясконцыя гарызонты, а на малітве ты знаходзіла ў ім усё, што было патрэбна для тваёй душы. Дапамажы нам усім праз тваё заступніцтва так моцна палюбіць Евангелле — гэта значыць, жыццё Езуса і тое, што Ён чыніў, — каб мы так, як ты, пастаянна мелі Яго перад вачыма і ў Ім знаходзілі святло для розуму, умацаванне для волі, ясны накірунак для дзеянняў, апору пры сутыкненні з перашкодамі і сухасцю на малітве. Разам з табою мы просім Езуса: «Езу, пакажы нам і ўсім тым, за каго мы молімся ў гэтай навэнне, таямніцы, укрытыя ў Евангеллі, няхай яно стане для нас самым каштоўным скарбам».

ЧАЦВЁРТЫ ДЗЕНЬ
Хіба ж Езус не быў маім адзіным сябрам? Толькі з Ім я магла размаўляць; размовы, нават пабожныя, са стварэннямі мучылі маю душу. Я адчувала, што лепей звяртацца да Бога, чым гаварыць пра Бога (Rps A 40v).

Святая Тэрэза, Езус так моцна прыцягваў цябе на сябе і так звязаў сваё сэрца з тваім вузамі сяброўства, што ты амаль пастаянна звяртаешся да Яго, пішаш пра Яго, перадаеш Яго любоў — Ён пастаянна знаходзіцца ў тваіх думках, у тваім сэрцы і на тваіх вуснах. Ты нічога не робіш дзеля сябе, нічога дзеля іншых людзей, усё толькі дзеля Езуса, каб зрабіць Яму прыемнае. Ты на самай справе, па-сапраўднаму закаханая ў Езуса. Выпрасі нам і ўсім, за каго мы молімся падчас гэтай навэнны, каб Езус быў для нас так, як для цябе, адзіным сябрам, знойдзеным скарбам, самым дасканалым прыкладам, найлепшым кіраўніком душы, Любоўю, якой падпарадкавана кожная іншая любоў.

ПЯТЫ ДЗЕНЬ
Езус не для таго штодзённа сыходзіць з Неба, каб заставацца ў залатым цыборыі, а каб знайсці іншае Неба, якое для Яго ў сто разоў даражэйшае за тое, — Неба нашай душы, створанай па яго вобразе, жывую святыню праслаўляемай Тройцы! (Rps A 48v)
Святая Тэрэза, якая з такою вялікаю тугою чакала дня Першай святой Камуніі, а таксама кожнай наступнай, да прыняцця якой заўсёды так доўга рыхтавалася. Так ты рабіла да самай смерці, запрашаючы ў сваю душу Найсвяцейшую Дзеву, святога Юзафа, анёлаў, каб яны ўпрыгожылі яе і ўчынілі годным памяшканнем для Езуса. А пасля святой Камуніі ты прасіла іх, каб яны разам з табою адаравалі прысутнага Пана. Ты, якая так моцна сумавала па штодзённай святой Камуніі, выпрасі ў Езуса для нас, якія маем магчымасць штодзённа прымаць святую Камунію, імкненне з’яднацца з Ім праз удзел у Найсвяцейшай Ахвяры, у частай святой Камуніі, у наведванні Яго, прысутнага ў табэрнакулюме. Няхай мы самі і ўсе, за каго мы молімся ў гэтай навэнне, будзем будаваць нашае рэлігійнае жыццё на палкім набажэнстве да Найсвяцейшага Сакрамэнту, які ўводзіць нас у з’яднанне з жывым Езусам, такім блізкім, бо Ён знаходзіцца сярод нас.

ШОСТЫ ДЗЕНЬ
Для мяне малітва — гэта ўзнясенне сэрца, просты позірк, скіраваны да Неба, вокліч удзячнасці і любові як у цярпенні, так і ў радасці; урэшце, гэта нешта велічнае, звышнатуральнае, што пашырае маю душу і яднае мяне з Езусам (Rps C 25r).

Святая Тэрэза, для цябе малітва не абмяжоўвалася толькі абавязковымі малітоўнымі практыкамі, якія — хоць і былі жаданымі і любімымі — не заўсёды былі лёгкімі і злучанымі з суцяшэннем. З прастатою дзіцяці ўзносячы сваё сэрца да Бога ў кожную хвіліну, ты звяртала свае думкі да Яго ва ўсім, што перажывала, прабывала з Езусам у малітоўным з’яднанні ўсёю сваёй істотаю. Няхай твой прыклад і заступніцтва дапамогуць знайсці час для Бога нам і тым, для каго мы выпрошваем у гэтай навэнне патрэбныя для іх ласкі. Няхай малітва — па тваім прыкладзе — ахопіць ўсё нашае жыццё, свядома перажытае ў жывой і асабістай сувязі з жывым і праўдзівым Богам.

СЁМЫ ДЗЕНЬ
Хачу знайсці спосаб, каб дайсці да Неба якой-небудзь малою, вельмі простаю і вельмі кароткаю дарогаю. Мне хацелася б знайсці ліфт, каб падняцца на ім да Езуса. Ліфтам, які павінен падняць мяне да Неба, з’яўляюцца Твае рукі, Езу (пар. Rps C 2v-3r).

Святая Тэрэза, кіруючыся натхненнем Святога Духа, ты адшукала малую і вельмі простую дарогу да Неба; гэта дарога даверу і любові. Ты адшукала яе, разважаючы над жыццём Езуса, а менавіта, сузіраючы любоў Хрыста Укрыжаванага, Яго расцягнутыя на крыжы рукі, якія ты назвала адпаведным імем, — яны, сапраўды, з’яўляюцца ліфтам, што ўздымае нас да Неба. Укрыжаваны Адкупіцель чалавека — гэта ўся нашая надзея. Выпрасі нам і ўсім, каго ў гэтай навэнне мы даручаем твайму заступніцтву, перадусім здольнасць паверыць любові, якою Пан Бог палюбіў нас у сваім Сыне, Езусе Хрысце. Ён палюбіў нас такімі, якія мы ёсць. Ён ведаў, што самі мы няздольныя вызваліцца ад граху, таму ўзяў нашыя грахі на сябе. Ад нас Бог патрабуе даверу да Яго, выканання Ягонай волі, прыняцця ўсяго з Ягоных рук. Ён адзіны ведае, што нам патрэбна на самай справе. Дапамажы нам, святая Тэрэза, падчас жыццёвых бураў верыць Езусу, які разам з намі знаходзіцца сярод іх.

ВОСЬМЫ ДЗЕНЬ
Дасканалая любоў да бліжняга заключаецца ў тым, каб зносіць памылкі іншых, зусім не здзіўляцца іх слабасцям, будаваць сябе, заўважаючы ў іх нават самыя дробныя акты цнотаў. Перадусім, аднак, я зразумела, што любоў да бліжняга не павінна заставацца закрытаю ў глыбіні сэрца (Rps C 12r).

Святая Тэрэза, сваім прыкладам ты вучыла, што сапраўдная любоў заключаецца не ў словах, а ва ўчынках; што любоў, укаранёная ў сэрцы, знешне праяўляецца ў дабрыні, спагадлівасці і цярплівасці, у дапамозе іншаму чалавеку; вучыла, што любоў нікога не выключае са сваёй добразычлівасці. Каб быць такою, яна патрабуе моцнай апоры ў Божай любові і павінна выцякаць з яе. Толькі такая любоў можа расшыраць сэрца чалавека. Акрамя прыкладу, святая Тэрэза, нам патрэбна тваё заступніцтва, каб мы ўмелі ўсміхацца да іншага чалавека тады, калі не маем на гэта ніякай ахвоты, або распачаць з ім цяжкую, непрыемную для нас размову, калі ўсё адштурхоўвае нас ад яго. Ты сама сказала, што такая любоў значыць больш, чым самае страшнае мучаніцтва. Выпрасі нам і ўсім, за каго мы молімся ў гэтай навэнне, любоў, якую мы бачым у Езусе і ў табе.

ДЗЯВЯТЫ ДЗЕНЬ
Тое, што кажуць пра Цябе Евангелля словы,

Дапамагаюць наблізіцца і глядзець на Цябе смела:

Такою простаю была жыцця Твайго аснова —

Ты, Маці Збаўцы, як і я, жыла й цярпела. 
З верша св. Тэрэзы «Чаму люблю Цябе, Марыя?»

Святая Тэрэза, пранікаючы на малітве ў таямніцы Евангелля, ты пазнала ўсё жыццё Марыі. І тады ты заўважыла, што Яе жыццё і тваё вельмі падобныя адно да аднаго. У вопыце перажывання Бога мы бачым у Марыі вялікія рэчы. Ты прыгадвала сабе пра іх: гэта таямніца ўцелаўлення, але таксама і таямніца ўкрыжавання; давер Марыі і Яе цярпенне разам з Сынам. Перадусім, аднак, ты падкрэсліваеш Яе звычайнае, штодзённае жыццё: чалавечае цярпенне і смутак, штодзённы клопат пра дом, пра Езуса, пра Юзэфа. Дапамажы нам і тым, каго мы даручаем Богу ў гэтай навэнне, зразумець, што святасць рэалізуецца ў штодзённасці, у вернасці сваім абавязкам стану. Дапамажы нам так, як ты, углядацца ў Марыю. Дапамажы зразумець Яе fiat даверу, Яе Magnificat праслаўлення. Дапамажы нам разам з Марыяй шукаць і знаходзіць Езуса ў нашым жыцці. А перадусім выпрасі нам апеку Марыі, а таксама ласку вучыцца ад Яе жыць з Езусам і для Езуса ў кожную хвіліну.

Малітва на заканчэнне

Божа, Ты адкрываеш брамы свайго Валадарства пакорным і малым, учыні, каб мы з даверам ішлі па слядах святой Тэрэзы ад Дзіцяткі Езуса і праз яе заступніцтва дасягнулі Тваёй вечнай хвалы. Праз Хрыста, Пана нашага. Амэн. 

ДУХОЎНАЯ ПАДРЫХТОЎКА ДА ПРЫСВЯЧЭННЯ СЯБЕ МІЛАСЭРНАЙ ЛЮБОВІ
* На падставе навэнны, змешчанай у кнізе: Marie-Michel. Nes pour aimer, Therese et les jeunes. — Le Sarment Fayard, 1996.

ПЕРШЫ ДЗЕНЬ
Мая слабасць...

О мой Божа! Благаслаўлёная Тройца, прагну любіць Цябе і старацца, каб Цябе любілі, працаваць на хвалу святога Касцёла, ратуючы душы, якія знаходзяцца на зямлі, і выбаўляць тыя, якія церпяць у чыстцы. Я прагну дасканала выконваць Тваю волю і дасягнуць той ступені хвалы, якую Ты падрыхтаваў для мяне ў сваім Валадарстве, адным словам, прагну быць святою; усведамляю, аднак, сваю слабасць і прашу Цябе, о мой Божа, Ты сам будзь маёю Святасцю (з Акту ахвяравання сябе Міласэрнай Любові).

Разважанне

Ці маё імкненне да святасці сапраўднае і гарачае? Як я ўспрымаю сваю слабасць: як цяжар ці як пэўны выклік і магчымасць зведаць Божую міласэрнасць? Ці сапраўды чакаю сваёй святасці, як дару самога Бога?

Малітва да святой Тэрэзы

Тэрэза, сястра мая, я прагну так, як ты, любіць і вучыць іншых любіць Любоў. Аднак, гэтак жа, як ты, я ўсведамляю сваю слабасць. Навучы мяне перажываць маю  кволасць сярод утрапёнасці выпрабаванняў, навучы мяне чакаць ад самога Бога маёй святасці. Тэрэза, апякунка мая, учыні, каб споўнілася твая малітва: «О мой Божа, прагну быць святою; усведамляю, аднак, сваю слабасць і прашу Цябе, о мой Божа, Ты сам будзь маёю Святасцю». Амэн.

ДРУГІ ДЗЕНЬ
Праз Аблічча Езуса…

Ойча, Ты так палюбіў мяне, што даў мне свайго адзінага Сына, каб Ён стаў маім Збаўцам і маім Жаніхом, таму бясконцыя скарбы Ягоных заслугаў належаць і мне; ахвярую іх Табе з радасцю, молячы, каб глядзеў на мяне ўжо толькі праз Аблічча Езуса і праз Яго палаючае любоўю Сэрца (з Акту ахвяравання сябе Міласэрнай Любові).

Разважанне

Ці ўсведамляю я, што Айцец палюбіў мяне да безразважнасці, даючы мне свайго Сына за Брата, Збаўцу, Абранніка? Ці сапраўды я поўны любові да Хрыста? Ці зразумеў я, што гэта ў Ім бачыць мяне Айцец?

Малітва да святой Тэрэзы

Тэрэза, сястра мая, мяне гэтак жа, як цябе, любіць Айцец, які ўсё ахвяраваў мне ў сваім адзіным Сыне. Разам з табою прагну ўкрыцца ў таямніцы Ягняці. Тэрэза, апякунка мая, учыні, каб споўнілася твая малітва: «Ойча, прашу Цябе, каб Ты глядзеў на мяне ўжо толькі праз Аблічча Езуса і праз Яго палаючае любоўю Сэрца». Амэн.

ТРЭЦІ ДЗЕНЬ
Праз рукі Маці складаю сваю ахвяру

Ахвярую Табе таксама ўсе заслугі святых (якія ёсць у небе і на зямлі), іх акты любові, а таксама акты любові святых анёлаў; урэшце ахвярую Табе, Благаслаўлёная Тройца, любоў і заслугі Найсвяцейшай Панны, маёй дарагой Матулі, на рукі якой я складаю сваё прынашэнне, просячы, каб Яна прапанавала яго Табе (з Акту ахвяравання сябе Міласэрнай Любові).

Разважанне

З якім даверам я аддаюся ў рукі Марыі? Ці сапраўды дазваляю, каб мацярынская апека Марыі кіравала кожным днём майго жыцця? Ці на самай справе я ўпэўнены, што ўсё тое, што праходзіць праз Яе Сэрца, набывае новую прыгажосць?

Малітва да святой Тэрэзы

Тэрэза, сястра мая, гэтак жа, як ты, я ведаю, што мацярынскі скарб належыць дзіцяці. Хачу разам з табою дазволіць, каб я быў ахвяраваны праз рукі Марыі. Тады я скажу: «О Марыя, гэта Твайму Сэрцу аддаю я ў ахвяру сваё жыццё». Амэн.

ЧАЦВЁРТЫ ДЗЕНЬ
З даверам

Яе Боскі Сын, мой умілаваны Жаніх, сказаў нам у дні свайго смяротнага жыцця: «Калі чаго ў імя Маё папросіце ў Айца, дасць вам». Я ўпэўненая, што Ты споўніш маё жаданне. Я гэта ведаю, о мой Божа (чым больш Ты збіраешся даць, тым мацнейшае даеш імкненне). Я адчуваю ў сваім сэрцы велізарнае імкненне, таму з даверам прашу: паспяшайся ўзяць ва ўласнасць маю душу. Ах! я не магу прымаць святую Камунію так часта, як гэтага прагну, але хіба ж Ты, Пане, не з’яўляешся Усемагутным? Застанься ўва мне, як у табэрнакулюме, ніколі не аддаляйся ад сваёй малой гостыі (з Акту ахвяравання сябе Міласэрнай Любові).

Разважанне

Святая Тэрэза ўпэўненая, што яна будзе выслуханая. А якая глыбіня і якасць майго даверу? Ці адкрыў я, што добрыя імкненні ажыўляюць давер? Ці ў сваім даверы я ў дастатковай ступені абапіраюся на Божае слова, як гэта рабіла святая Тэрэза?

Малітва да святой Тэрэзы

Тэрэза, сястра мая, прыйдзі, каб узбудзіць ува мне бясконцае жаданне быць з Умілаваным, каб я быў у захапленні ад Ягоных словаў. Хачу разам з табою ісці шляхам даверу — адзіным шляхам, які вядзе да Любові. Тэрэза, апякунка мая, учыні, каб рэалізавалася ўва мне твая малітва: «Мой Божа, чым больш Ты збіраешся даць, тым мацнейшае даеш імкненне. Я адчуваю ў сваім сэрцы велізарнае імкненне, таму з даверам прашу: паспяшайся ўзяць ва ўласнасць маю душу». Амэн.

ПЯТЫ ДЗЕНЬ
Няхай Твой боскі позірк ачысціць маю душу
Я хацела б суцешыць Цябе за няўдзячнасць злых людзей і прашу, забяры ў мяне свабоду рабіць што-небудзь непрыемнае Табе; калі я з-за слабасці калі-небудзь упаду, няхай Твой Боскі позірк адразу ж ачысціць маю душу, знішчаючы ўсялякую яе недасканаласць, як агонь, што ўсё перамяняе ў сябе (з Акту ахвяравання сябе Міласэрнай Любові).

Разважанне

Ці жыву я з самага пачатку кожнага дня позіркам Езуса? Ці аўтэнтычны і празрысты я ў Ягоных вачах і ў вачах маіх братоў і сясцёр? Ці здольны я жыць гэтаю ціхаю рэальнасцю любові, якою з’яўляецца Ягоны позірк, што вызваляе маю душу ад засяроджанасці толькі на сабе?

Малітва да святой Тэрэзы

Тэрэза, сястра мая, хачу разам з табою шукаць толькі праўды, бо толькі яна ўчыніць мяне свабодным. Перад абліччам кожнай нявернасці навучы мяне быць праўдзівым пад позіркам Езуса, каб усё было адразу ж ахвяравана агню Ягонай любові. Тэрэза, апякунка мая, учыні, каб рэалізавалася ўва мне твая малітва: «Езу, прашу, забяры ў мяне свабоду рабіць што-небудзь непрыемнае Табе. Калі я з-за слабасці калі-небудзь упаду, няхай Твой Боскі позірк адразу ж ачысціць маю душу, знішчаючы ўсялякую яе недасканаласць». Амэн.

ШОСТЫ ДЗЕНЬ
Ты падзяліўся са мною гэтым каштоўным крыжам

Дзякую Табе, о мой Божа, за ўсе ласкі, якімі Ты адарыў мяне, асабліва за тое, што правёў мяне праз выпрабаванне цярпеннем. У апошні дзень я з радасцю буду сузіраць Цябе, трымаючага жазло Крыжа; а паколькі Ты быў ласкавы падзяліцца са мною гэтым каштоўным крыжам, я спадзяюся, што ў Небе буду падобная да Цябе, і на сваім праслаўленым целе ўбачу ззянне святых стыгматаў Тваёй Мукі (з Акту ахвяравання сябе Міласэрнай Любові).

Разважанне

Ці дастаткова я ўдзячны за ўсё, што Бог здзейсніў у маім жыцці? Ці не ўцякаю ад цярпення, адмаўляючыся ўдзельнічаць у таямніцы Крыжа? Ці здольны я надаць цярпенню сэнс любові? Ці веру ў плённасць крыжа, прысутнага ў маім жыцці?

Малітва да святой Тэрэзы

Тэрэза, гледзячы на сваё жыццё, я прагну так, як ты, выказаць Пану маю ўдзячнасць за ўсе вядомыя і невядомыя мне ласкі, рассеяныя ў маім жыцці. Разам з табою я жадаю быць падобным да Езуса і быць паблагаслаўленым Яго любоўю. Тэрэза, апякунка мая, учыні, каб рэалізавалася ўва мне твая малітва: «О Езу, паколькі Ты быў ласкавы падзяліцца са мною гэтым каштоўным крыжам, я спадзяюся, што ў Небе буду падобная да Цябе, і на сваім праслаўленым целе ўбачу ззянне святых стыгматаў Тваёй Мукі». Амэн.

СЁМЫ ДЗЕНЬ
Суцяшаць Тваё Найсвяцейшае Сэрца і ратаваць душы

Спадзяюся, што пасля гэтага зямнога выгнання я буду радавацца з Табою ў Айчыне, але я не хачу збіраць заслугі для Неба. Я хачу працаваць адзіна з любові да Цябе, толькі з тою мэтаю, каб прыносіць Табе радасць, суцяшаць Тваё Найсвяцейшае Сэрца і ратаваць душы, якія будуць любіць Цябе ўсю вечнасць (з Акту ахвяравання сябе Міласэрнай Любові).

Разважанне

Ці дастаткова я ўсведамляю, што ў сваёй любові да Хрыста я паддаюся «пастаяннаму шуканню самога сябе»? Ці сапраўды ў мяне ёсць імкнененне да кантэмпляцыйнай удзячнасці як у маёй малітве, так і ў маёй працы? Колькі разоў на працягу дня я здзяйсняю акты любові толькі дзеля таго, каб зрабіць прыемнае Езусу?

Малітва да святой Тэрэзы

Тэрэза, сястра мая, я прагну ўсё больш жыць так, як ты, у кантэмпляцыйнай паставе цалкавітай бескарыслівасці. Учыні, каб узрастала ўва мне гэтая сталасць любові, якая шукае і знаходзіць толькі аднаго Езуса. Тэрэза, апякунка мая, учыні, каб рэалізавалася ўва мне твая малітва: «О Езу, я хачу працаваць адзіна з любові да Цябе, толькі з тою мэтаю, каб прыносіць Табе радасць, суцяшаць Тваё Найсвяцейшае Сэрца і ратаваць душы, якія будуць любіць Цябе ўсю вечнасць». Амэн.

ВОСЬМЫ ДЗЕНЬ
З пустымі рукамі

У канцы гэтага жыцця я стану перад Табою з пустымі рукамі, бо не прашу Цябе, Пане, каб Ты лічыў мае ўчынкі. Усялякая нашая справядлівасць заплямленая ў Тваіх вачах. Таму я прагну адзецца ў Тваю ўласную справядлівасць і як дар Тваёй любові прыняць вечнае валоданне Табою самім. Я не хачу ніякага іншага Трону, ніякай іншай Кароны, толькі Цябе, о мой Умілаваны! У Тваіх вачах час — нішто, адзін дзень — як тысяча гадоў, і таму Ты ў адзін момант можаш падрыхтаваць мяне да таго, каб я стала перад Табою (з Акту ахвяравання сябе Міласэрнай Любові).

Разважанне

Ці здольны я сапраўды прыняць сваё ўбоства? Ці не стараюся яго ўкрываць? Ці прашу Марыю аб ласцы, каб я мог палюбіць сваё ўбоства? Колькі разоў на працягу дня я закрываю свае рукі, калі бачу патрэбы маіх бліжніх?

Малітва да святой Тэрэзы

Тэрэза, сястра мая, я прагну разам з табою ўвайсці ў гэтае духоўнае ўбоства, якое робіць чалавека малым у спакоі і цішыні. Навучы мяне не ўскладаць надзею на маё старанне заслужыць Неба. Навучы мяне, каб я ўмеў захоўваць пустыя рукі ажно да канца і мог увайсці ў поўню Бога. Тэрэза, апякунка мая, учыні, каб рэалізавалася ўва мне твая малітва: «У канцы гэтага жыцця я стану перад Табою з пустымі рукамі, бо не прашу Цябе, Пане, каб Ты лічыў мае ўчынкі, але прагну прыняць як дар Тваёй любові вечнае валоданне Табою самім». Амэн.

ДЗЯВЯТЫ ДЗЕНЬ
Уліваючы ў маю душу патокі бясконцай пяшчоты

Дзеля таго, каб маё жыццё было актам дасканалай любові, я аддаю сябе ў ахвяру ўсеспалення Тваёй міласэрнай Любові і прашу Цябе пастаянна вынішчаць мяне, уліваючы ў маю душу патокі бясконцай пяшчоты, укрытай у Табе, каб я стала мучаніцаю Тваёй Любові, о мой Божа! Няхай гэтае мучаніцтва, падрыхтаваўшы мяне да таго, каб я стала перад Табою, урэшце стане прычынаю маёй смерці, і мая душа без прамаруджвання кінецца ў вечныя абдымкі Тваёй Міласэрнай Любові! Я хачу, о мой Умілаваны, з кожным ударам сэрца незлічоную колькасць разоў аднаўляць гэтае прынашэнне, пакуль не рассеюцца цені і я не змагу вызнаваць Табе сваю любоў у вечным Твар у твар (з Акту ахвяравання сябе Міласэрнай Любові).

Разважанне

Ці зразумеў я нарэшце разам са святой Тэрэзай, што тым, што найбольш раніць Сэрца Езуса, з’яўляецца недахоп веры ў Яго міласэрнасць?

Малітва да святой Тэрэзы

Тэрэза, сястра мая, у глыбіні сваёй слабасці я прагну на ўласным вопыце адчуць моц ахвяравання сябе Міласэрнай Любові. У радасці і цярпенні навучы мяне, каб я дазволіў Святому Духу любіць мяне і, тым самым, не засмучаў Яго. Адкрый маё сэрца на таямніцу няспыннай Пяцідзясятніцы, каб жывы агонь Святога Духа зышоў на маю нікчэмнасць і перамяніў яе ў любоў. Тэрэза, апякунка мая, учыні, каб споўнілася ўва мне твая малітва: Я — толькі слабае і няўмелае дзіця, але менавіта гэтая мая слабасць надае мне смеласці, каб аддацца як ахвяра Тваёй любові, о Езус! Любоў выбрала для ахвяры ўсеспалення мяне, слабае і недасканалае стварэнне… Ці ж гэты выбар не годны Любові?.. Так, бо дзеля таго, каб Любоў была поўнасцю задаволеная, яна мусіць знізіцца ажно да глыбіняў нікчэмнасці і перамяніць гэту нікчэмнасць у агонь.. Таму, ахопленая нястрымнасцю радасці, я ўсклікаю: О Езу, Любоў мая… нарэшце я знайшла сваё пакліканне, маім пакліканнем ёсць любоў!.. Так, я знайшла сваё месца ў Касцёле, і гэтае месца, мой Божа, Ты сам ахвяраваў мне… У сэрцы Касцёла, маёй маці, я буду любоўю… такім чынам я буду ўсім і мае мары споўняцца! Амэн.
Прачытаць Акт ахвяравання сябе Міласэрнай Любові 
ЛІТАНІІ
(для прыватнага чытання)
I

Кірые элейсон. — Хрыстэ элейсон. Кірые элейсон.

Хрыстэ, пачуй нас. — Хрыстэ, выслухай нас.

Ойча з неба, Божа, — змілуйся над намі.

Сыне, Адкупіцель свету, Божа,

Духу Святы, Божа, 

Святая Тройца, Адзіны Божа.

Святая Марыя, Маці Божая, — маліся за нас.

Святая Марыя, Каралева і Аздоба,

Святы Юзэфе,

Святая Тэрэза ад Езуса,

Святы Ян ад Крыжа, 

Святая Тэрэза ад Дзіцяткі Езуса і Найсвяцейшага Аблічча,

Святая Тэрэза, ласка Божая для Касцёла,

Святая Тэрэза, ласка Божая для Кармэлю,

Святая Тэрэза, апякунка місій,

Святая Тэрэза, апякунка Францыі,

Святая Тэрэза, доктар Касцёла,

Святая Тэрэза, ветка Кармэлю,

Святая Тэрэза, умілаванае дзіця Нябеснага Айца,

Святая Тэрэза, якая з дзяцінства хацела быць вялікаю святою,

Святая Тэрэза, якая больш за ўсё любіла Езуса,

Святая Тэрэза, пакорная слуга Дзіцяткі Езуса,

Святая Тэрэза, якая ўсё жыццё ішла ўслед за церпячым Хрыстом,

Святая Тэрэза, якая палала любоўю, распаленаю Духам Святым,

Святая Тэрэза, аздароўленая ўсмешкаю Марыі,

Святая Тэрэза, якая паказала малую дарогу духоўнага дзяцінства,

Святая Тэрэза, якая шукала толькі Праўды,

Святая Тэрэза, якая выбрала ўсё, чаго прагне Бог,

Святая Тэрэза, якая зразумела і практыкавала пакору сэрца,

Святая Тэрэза, якая ніколі не шукала таго, што вялікае,

Святая Тэрэза, якая змагалася зброяй малітвы і ахвяры,

Святая Тэрэза, якая хацела любіць так, як любіць сам Езус, яе Абраннік,

Святая Тэрэза, кармэлітка са святарскім сэрцам,

Святая Тэрэза, якая праслаўляла справы Стварыцеля,

Святая Тэрэза, якая праслаўляла міласэрнасць Пана,

Святая Тэрэза, якая жыла ва ўбостве, чыстасці і паслухмянасці,

Святая Тэрэза, укрытая ў Абліччы Езуса,

Святая Тэрэза, верная ў найдрабнейшых справах,

Святая Тэрэза, Божая ўсмешка да бліжняга,

Святая Тэрэза, настаўніца духоўнага жыцця,

Святая Тэрэза, якая крочыла прамою дарогаю ў Неба,

Святая Тэрэза, сілаю якой была слабасць,

Святая Тэрэза, свабодная і шчаслівая,

Святая Тэрэза, цярплівая і мужная,

Святая Тэрэза, якая ў прастаце перажывала радасць і цярпенне,

Святая Тэрэза, якая ахвяравала сябе Міласэрнай Любові,

Святая Тэрэза, якая не баялася стаць перад Богам з пустымі рукамі,

Святая Тэрэза, якая радавалася сваёй слабасці,

Святая Тэрэза, указальнік на місійным шляху,

Святая Тэрэза, якая бязмежна давярала Богу,

Святая Тэрэза, якая, адчуваючы сябе пакінутаю, знайшла суцяшэнне ў Богу,

Святая Тэрэза, умацаваная ў веры ласкаю стойкасці,

Святая Тэрэза, якая не губляла надзеі ў найцяжэйшыя моманты жыцця,

Святая Тэрэза, якая ні ў чым не адмовіла Богу,

Святая Тэрэза, мучаніца Любові,

Святая Тэрэза, якая кармілася Божым словам,

Святая Тэрэза, якая прагнула часта прымаць святую Камунію,

Святая Тэрэза, якая з’яўляецца любоўю ў сэрцы Касцёла,

Святая Тэрэза, слова Божае, скіраванае да свету,

Святая Тэрэза, апостал Міласэрнасці,

Святая Тэрэза, усе імкненні якой споўніў Бог,

Святая Тэрэза, духоўная сястра святароў,

Святая Тэрэза, якая палала руплівасцю аб збаўленні душ,

Святая Тэрэза, якая падтрымлівала сваіх сясцёр і братоў місіянераў,

Святая Тэрэза, маці многіх душ,

Святая Тэрэза, якая выпрошвала навяртанне для грэшнікаў,

Святая Тэрэза, сястра ўсіх людзей,

Святая Тэрэза, заступніца вязняў, 

Святая Тэрэза, сястра тых, хто паранены жыццём, 

Святая Тэрэза, якая спяшалася з дапамогаю да тых, хто цярпеў спакусы ці сумняваўся, 

Святая Тэрэза, якая малітваю і ахвяраю набыла душу асуджанага на смерць,

Святая Тэрэза, блізкая да тых, хто губляе надзею, 

Святая Тэрэза, увасабленне прабачэння і спакою, 

Святая Тэрэза, вобраз айцоўства і міласэрнасці, 

Святая Тэрэза, вобраз Езуса, Слугі і Збаўцы, 

Святая Тэрэза, вобраз духа любові і святасці, 

Святая Тэрэза, якая жыла Небам на зямлі, здзяйсняючы дабро,

Святая Тэрэза, якая абвяшчае Евангелле ўсяму свету. 

Баранку Божы, які бярэш на сябе грахі свету, — даруй нам, Пане.

Баранку Божы, які бярэш на сябе грахі свету, — выслухай нас, Пане.
Баранку Божы, які бярэш на сябе грахі свету, — змілуйся над намі.
Молімся: Божа, наш Ойча, Ты адчыняеш брамы свайго Валадарства малым і пакорным, учыні, каб мы з верна ішлі па слядах святой Тэрэзы ад Дзіцяткі Езуса шляхам даверу і любові, і праз яе заступніцтва атрымалі міласэрнасць і маглі сузіраць Тваю хвалу ў Небе. Праз Хрыста, Пана нашага. Амэн. 
II

Кірые элейсон. — Хрыстэ элейсон. Кірые элейсон.

Хрыстэ, пачуй нас. — Хрыстэ, выслухай нас.

Ойча з неба, Божа, — змілуйся над намі.

Сыне, Адкупіцель свету, Божа,

Духу Святы, Божа,

Святая Тройца, Адзіны Божа.
Святая Марыя, — маліся за нас.

Святая Багародзіца,

Святая Панна над паннамі,

Святая Тэрэза ад Дзіцяткі Езуса і Найсвяцейшага Аблічча,

Святая Тэрэза, абранніца Найвышэйшага Валадара,

Святая Тэрэза, прыклад для тых, хто ўпершыню прыступае да святой Камуніі, 

Святая Тэрэза, прыхільніца малітвы, 

Святая Тэрэза, пакорная шанавальніца Найсвяцейшага Сакрамэнту, 

Святая Тэрэза, шчырая прыхільніца Сэрца Езуса,

Святая Тэрэза, вернае дзіця Марыі, 

Святая Тэрэза, лілія чыстасці, 

Святая Тэрэза, ружа любові, 

Святая Тэрэза, квеце пакоры, 

Святая Тэрэза, узор паслухмянасці, 

Святая Тэрэза, настаўніца ўбогасці ў духу, 

Святая Тэрэза, якая вучыла вернасці ў малых рэчах, 

Святая Тэрэза, гераічная ў вырачэннях, 

Святая Тэрэза, якая з радасцю несла крыж, 

Святая Тэрэза, ахвяра за святароў, 

Святая Тэрэза, апякунка місій і місіянераў, 

Святая Тэрэза, мучаніца Божай любові, 

Святая Тэрэза, узор для манашак, 

Святая Тэрэза, упрыгожанне ордэна кармэлітаў, 

Святая Тэрэза, верная дачка святой Тэрэзы Авільскай, 

Святая Тэрэза, правадырка тых, хто ідзе малою дарогаю,

Святая Тэрэза, цудоўная заступніца перад Богам, 

Святая Тэрэза, прытулак бедных і прыгнечаных.

Будзь да нас літасцівы, — даруй нам, Пане.

Будзь да нас літасцівы, — выслухай нас, Пане.

Ад грэху кожнага — выбаў нас, Пане.

Ад засляпення розуму,

Ад сапсаванасці сэрца,

Ад прывязанасці да свету,

Ад злоўжывання Божымі ласкамі і іх занядбання,

Ад імкнення шукаць павагу і любоў,
Ад страху быць прыніжаным і забытым,

Ад боязі крыжа і страху ў служэнні Божай любові,

Ад усялякіх перашкодаў у дасканалым з’яднанні з Богам,

Ад нешчаслівай смерці,

Ад вечнага асуджэння,

Ад усіх бачных і нябачных ворагаў,

Праз заслугі і заступніцтва святой Тэрэзы ад Дзіцяткі Езуса. 

Мы, бедныя грэшнікі, Цябе просім, — выслухай нас, Пане. 

Каб нас шляху духоўнага дзяцінства навучыць меў ласку,

Каб нашае з’яднанне з Езусам было ўсё больш самаадданым,

Каб Найсвяцейшае Аблічча Збаўцы ўсё глыбей выяўлялася ў нашых душах,

Каб мы адчувалі агіду да кожнага граху,

Каб нас усё большаму ўтаймаванню волі і пачуццяў навучыць меў ласку,

Каб нам адвагі і сілы ў спакусах удзяліць меў ласку,

Каб нас не трывожыла пастаянная вернасць у малых рэчах,

Каб мы сталі нястомнымі ахвярамі найчысцейшай Божай любові,

Каб нам святых святароў і руплівых місіянераў даць меў ласку,

Каб іх працу падтрымліваць меў ласку,

Каб усіх людзей быць годнымі абяцанага святой Тэрэзай дажджу з ружаў ўчыніць меў ласку.
Баранку Божы, які бярэш на сябе грахі свету, — даруй нам, Пане.

Баранку Божы, які бярэш на сябе грахі свету, — выслухай нас, Пане.
Баранку Божы, які бярэш на сябе грахі свету, — змілуйся над намі.
Молімся: Усемагутны і міласэрны Божа, Ты ўчыніў, што святая Тэрэза належала да малых гэтага свету, якім Ты аб’яўляеш таямніцы сваёй міласэрнай любові. Праз яе заступніцтва распалі ў нас той самы агонь Духа Святога, каб мы праз вернасць у малых рэчах і ў парыве палымянай любові ўчынкамі і ахвярамі заахвочвалі ўсіх людзей любіць Твайго Сына. Амэн. 

III

Кірые элейсон. — Хрыстэ элейсон. Кірые элейсон.

Хрыстэ, пачуй нас. — Хрыстэ, выслухай нас.

Ойча з неба, Божа, — змілуйся над намі.

Сыне, Адкупіцель свету, Божа,
Духу Святы, Божа, 

Святая Тройца, Адзіны Божа.
Святая Марыя, — маліся за нас.

Святая Тэрэза ад Дзіцяткі Езуса,

Улюбёнае дзіця Айца Нябеснага,

Абранніца Езуса,

Чыстая галубка Духа Святога,

Выбраная Найсвяцейшай Паннай Марыяй,

Верная дачка вялікай Тэрэзы,

Нашая духоўная сястра, 

Успамога духавенства, 

Заступніца дзяцей, 

Апякунка сіротаў,

Апякунка тых, хто прыступае да Першай святой Камуніі,

Апякунка тых, хто хоча прысвяціць сябе Богу,

Міласцівая лекарка хворых,

Апякунка бедных і няшчасных,

Апякунка місій,

Апякунка воінаў,

Маці мноства душаў,

Гераічная ў цнотах,

Келіх благаслаўлення,

Прыклад дзіцячага даверу да Бога,

Ружа, прысвечаная Езусу,

Ахвяра ўсеспалення Міласэрнай Любові,

Ясны промень нябёсаў,

Нявінны першацвет для Бога.

Баранку Божы, які бярэш на сябе грахі свету, — даруй нам, Пане.

Баранку Божы, які бярэш на сябе грахі свету, — выслухай нас, Пане.
Баранку Божы, які бярэш на сябе грахі свету, — змілуйся над намі.
Молімся: Божа, Ты сказаў: «Калі не станеце як дзеці, не ўвойдзеце ў Валадарства Нябеснае». Просім Цябе, учыні, каб мы, наследуючы прастату і пакору святой Тэрэзы, заслужылі вечную ўзнагароду паяднання з Табою. Які жывеш і валадарыш на вякі вечныя. Амэн.

Малітвы

Малітвы, складзеныя святою Тэрэзаю
Акт ахвяравання сябе Міласэрнай Любові

О мой Божа! Благаслаўлёная Тройца, прагну любіць Цябе і старацца, каб Цябе любілі, працаваць на хвалу святога Касцёла, ратуючы душы, якія знаходзяцца на зямлі, і выбаўляць тыя, якія церпяць у чыстцы. Я прагну дасканала выконваць Тваю волю і дасягнуць той ступені хвалы, якую Ты падрыхтаваў для мяне ў сваім Валадарстве, адным словам, прагну быць святою; усведамляю, аднак, сваю слабасць і прашу Цябе, о мой Божа, Ты сам будзь маёю Святасцю.

Ты так палюбіў мяне, што даў мне свайго адзінага Сына, каб Ён стаў маім Збаўцам і маім Жаніхом, таму бясконцыя скарбы Ягоных заслугаў належаць і мне; ахвярую іх Табе з радасцю, молячы, каб глядзеў на мяне ўжо толькі праз Аблічча Езуса і праз Яго палаючае любоўю Сэрца.

Ахвярую Табе таксама ўсе заслугі святых (якія ёсць у небе і на зямлі), іх акты любові, а таксама акты любові святых анёлаў; урэшце ахвярую Табе, Благаслаўлёная Тройца, любоў і заслугі Найсвяцейшай Панны, маёй дарагой Матулі, на рукі якой я складаю сваё прынашэнне, просячы, каб Яна прапанавала яго Табе. Яе Боскі Сын, мой умілаваны Жаніх, сказаў нам у дні свайго смяротнага жыцця: «Калі чаго ў імя Маё папросіце ў Айца, дасць вам». Я ўпэўненая, што Ты споўніш маё жаданне. Я гэта ведаю, о мой Божа (чым больш Ты збіраешся даць, тым мацнейшае даеш імкненне). Я адчуваю ў сваім сэрцы велізарнае імкненне, таму з даверам прашу: паспяшайся ўзяць ва ўласнасць маю душу. Ах! я не магу прымаць святую Камунію так часта, як гэтага прагну, але хіба ж Ты, Пане, не з’яўляешся Усемагутным?.. Застанься ўва мне, як у табэрнакулюме, ніколі не аддаляйся ад сваёй малой гостыі…

Я хацела б суцешыць Цябе за няўдзячнасць злых людзей і прашу, забяры ў мяне свабоду рабіць што-небудзь непрыемнае Табе; калі я з-за слабасці калі-небудзь упаду, няхай Твой Боскі позірк адразу ж ачысціць маю душу, знішчаючы ўсялякую яе недасканаласць, як агонь, што ўсё перамяняе ў сябе…

Дзякую Табе, о мой Божа, за ўсе ласкі, якімі Ты адарыў мяне, асабліва за тое, што правёў мяне праз выпрабаванне цярпеннем. У апошні дзень я з радасцю буду сузіраць Цябе, трымаючага жазло Крыжа; а паколькі Ты быў ласкавы падзяліцца са мною гэтым каштоўным крыжам, я спадзяюся, што ў Небе буду падобная да Цябе, і на сваім праслаўленым целе ўбачу ззянне святых стыгматаў Тваёй Мукі.
Спадзяюся, што пасля гэтага зямнога выгнання я буду радавацца з Табою ў Айчыне, але я не хачу збіраць заслугі для Неба. Я хачу працаваць адзіна з любові да Цябе, толькі з тою мэтаю, каб прыносіць Табе радасць, суцяшаць Тваё Найсвяцейшае Сэрца і ратаваць душы, якія будуць любіць Цябе ўсю вечнасць.

У канцы гэтага жыцця я стану перад Табою з пустымі рукамі, бо не прашу Цябе, Пане, каб Ты лічыў мае ўчынкі. Усялякая нашая справядлівасць заплямленая ў Тваіх вачах. Таму я прагну адзецца ў Тваю ўласную справядлівасць і як дар Тваёй любові прыняць вечнае валоданне Табою самім. Я не хачу ніякага іншага Трону, ніякай іншай Кароны, толькі Цябе, о мой Умілаваны!..

У Тваіх вачах час — нішто, адзін дзень — як тысяча гадоў, і таму Ты ў адзін момант можаш падрыхтаваць мяне да таго, каб я стала перад Табою…

Дзеля таго, каб маё жыццё было актам дасканалай любові, я аддаю сябе ў ахвяру ўсеспалення Тваёй міласэрнай Любові і прашу Цябе пастаянна вынішчаць мяне, уліваючы ў маю душу патокі бясконцай пяшчоты, укрытай у Табе, каб я стала мучаніцаю Тваёй Любові, о мой Божа!

Няхай гэтае мучаніцтва, падрыхтаваўшы мяне да таго, каб я стала перад Табою, урэшце стане прычынаю маёй смерці, і мая душа без прамаруджвання кінецца ў вечныя абдымкі Тваёй Міласэрнай Любові!..

Я хачу, о мой Умілаваны, з кожным ударам сэрца незлічоную колькасць разоў аднаўляць гэтае прынашэнне, пакуль не рассеюцца цені і я не змагу вызнаваць Табе сваю любоў у вечным Твар у твар.

Акт ахвяравання дня

Божа мой, ахвярую Табе ўсе заняткі і справы сённяшняга дня на хвалу Найсвяцейшага Сэрца Езуса; горача жадаю асвяціць удары майго сэрца, мае думкі і самыя звычайныя ўчынкі, злучаючы іх з Яго бясконцымі заслугамі, а правіны мае хачу выправіць, укідаючы іх у полымя Яго міласэрнай любові.

О мой Божа! Прашу Цябе для сябе і для ўсіх дарагіх мне асобаў аб ласцы дасканалага выканання Тваёй святой волі і прыняцця дзеля Тваёй любові ўсялякай радасці і ўсялякага цярпення зямнога жыцця, каб мы маглі злучыцца некалі ў Небе на ўсю вечнасць. Амэн.

Мая песня на сённяшні дзень

Жыццё маё — цень, гэта толькі хвілінка,

Што ўвесь час ўцякае і гіне.

Хвілінка ўсяго, каб любіць Цябе, Пане, —

Мой сённяшні дзень, дзень адзіны…

Пра заўтрашні дзень я маліцца не ў стане.

Не ведаю, што ён адкрые.

Сцеражы мяне сёння, барані мяне, Пане,

У сённяшні дзень, ў дзень адзіны.

Бо думка пра заўтра напоўніць трывогай,

Так сумна ў пакутаў даліне,

Я ж прагну цярпення, ахвяры для Бога

У сённяшні дзень, ў дзень адзіны.

Пры Сэрцы Тваім не турбуе спякота,

Змаганні, высілкі — ўсё міне;

Вазьмі мяне, Езу, ў Тваім схавай Сэрцы

На сённяшні дзень, на адзіны…

Ах, скончыцца хутка зямное выгнанне,

Заззяе мне вечнае сонца,
І буду спяваць праз вякі Табе, Пане,

Дзе «сёння» трывае бясконца.

Малітва да Дзіцяткі Езуса

О боскае Дзіцятка, адзіны мой скарбе, аддаю сябе на Твае дзіцячыя забавы. Не прагну іншай радасці, як толькі выклікаць Тваю ўсмешку. Учыні, каб ў маёй душы адбіліся цноты Тваёй дзіцячасці, каб у дзень майго нараджэння для Неба анёлы і святыя пазналі ў Тваёй малой абранніцы Тэрэзу ад Дзіцяткі Езуса. Амэн.

Малітва да Найсвяцейшага Аблічча

О хвалебнае Аблічча Езуса, адзіная прыгажосць, якая захапляе маё сэрца, май ласку ўчыніць так, каб адбілася ўва мне Тваё боскае падабенства, каб, гледзячы на душу сваёй малой абранніцы, Ты мог бачыць самога сябе.

О мой Умілаваны! Дзеля Тваёй любові я згаджаюся не бачыць тут, на зямлі, раскошы Твайго позірку, не адчуваць асалоды ад пацалунку Тваіх вуснаў, але прашу Цябе, агарні мяне полымем Тваёй любові, каб яно адразу паглынула і ў хуткім часе прывяло да Цябе Тэрэзу ад Найсвяцейшага Аблічча. Амэн.

Малітва ў дзень складання манаскіх абяцанняў

О Езу, мой боскі Абраннік, няхай жа я ніколі буду пазбаўленая другога адзення майго хросту! Забяры мяне раней, чым я здолею ўчыніць хоць бы найменшую дабравольную правіну. Няхай я заўсёды буду шукаць і знаходзіць толькі Цябе, няхай стварэнні будуць для мяне нічым, а я — нічым для іх. А Ты, Езу, будзь усім. Няхай справы гэтай зямлі ніколі не трывожаць маёй душы, няхай нішто не ўзрушыць майго спакою.

Езу, прашу Цябе толькі аб спакоі і любові; любові бясконцай, адзінаю мяжою якой з’яўляешся Ты сам; любові, якая не будзе ўжо маёй, але Тваёй, мой Езу.

Езу, няхай дзеля Цябе я памру мучаніцкаю смерцю, няхай прыму мучаніцтва сэрца ці цела, або лепш абодва разам. Дай мне выканаць мае абяцанні з усёю дасканаласцю і дазволь зразумець, якою павінна быць Твая абранніца. Учыні, каб я ніколі не была цяжарам для супольнасці, няхай ніхто мною не займаецца, няхай дзеля Цябе, Езу, я буду затаптаная і забытая, як пясчынка. Няхай самым дасканалым чынам споўніцца ўва мне Твая воля і я атрымаю месца, якое Ты падрыхтаваў мне.

Езу, учыні, каб я збавіла шмат душ, каб сёння не была асуджана ніводная душа і каб тыя, якія прабываюць у чыстцы, былі вызваленыя з яго. Езу, прабач мне, калі кажу рэчы, якіх не належыць казаць; я хачу парадаваць Цябе і суцешыць. Амэн.

Малітва да Пана Езуса ў табэрнакулюме

О Божа, укрыты вязень табэрнакулюма! З радасцю прыходжу да Цябе штодзённа вечарам, каб падзякаваць Табе за атрыманыя ласкі і прасіць аб прабачэнні правінаў, якія ўчыніла на працягу дня, што прамінуў нібы сон.
О Езу! як жа цешылася б я, калі б магла сказаць сабе, што была вернаю. На жаль! Часта вечарам агортвае мяне смутак, бо адчуваю, што магла б лепш адказаць на Твае ласкі. Калі б я была мацней з’яднаная з Табою, больш пакорная і больш утаймоўвала сябе, калі б я была здольная праявіць больш любові да маіх сясцёр, то ў мяне было б менш цяжкасцяў у размове з Табою на малітве. Нягледзячы на гэта — о мой Божа! — я не хачу расчароўвацца, бачачы сваю нікчэмнасць, і з даверам прыходжу да Цябе, ведаючы, што не здаровым патрэбен лекар, а хворым (пар. Мц 9, 12). Таму прашу Цябе, Пане, май ласку аздаравіць мяне і прабачыць мне правіны, а я буду памятаць пра тое, што душа, якой Ты больш дараваў, павінна больш за іншых любіць Цябе.
Ахвярую Табе ўсе ўдары майго сэрца, як столькі ж актаў любові і кампенсацыі, злучаючы іх з Тваімі бясконцымі заслугамі. Прашу Цябе, мой Боскі Абраннік, май ласку сам перамяніць маю душу. Дзейнічай ў ёй, не зважаючы на маё супраціўленне, бо я прагну кіравацца толькі Тваёю воляю. Заўтра, з дапамогаю Тваёй ласкі, хачу пачаць новае жыццё, кожная хвіліна якога будзе актам любові і вырачэння.

Калі я так буду прыходзіць да падножжа Твайго алтара, некалі наступіць і астатні вечар майго жыцця. Тады пачнецца для мяне дзень вечнасці, які не ведае заходу, і я спачну на Тваім Боскім Сэрцы пасля барацьбы ў выгнанні. Амэн.

Малітва за будучага святара

О мой Езу! дзякую Табе, што Ты выконваеш адно з самых гарачых маіх жаданняў — мець брата святара і місіянера.

Я не вартая гэтай ласкі; але паколькі Ты дазваляеш сваёй малой абранніцы асаблівым чынам працаваць дзеля асвячэння душы, прызначанай для святарства, то з радасцю ахвярую Табе з гэтаю мэтаю ўсе мае малітвы і ахвяры. Прашу Цябе, о Божа, не глядзі на тое, чым я з’яўляюся, але на тое, чым павінна і чым хачу быць, гэта значыць, манашкаю, якая цалкам адданая Тваёй любові.

Ты ведаеш, о Пане, што адзінае маё імкненне — каб Цябе Больш ведалі і любілі, і вось спаўняецца мае жаданне. Праўда, я магу толькі маліцца і цярпець, але святар, з якім Ты хочаш злучыць мяне асаблівым чынам, пойдзе на поле бітвы, каб здабываць для Цябе душы. А я, застаючыся на гары Кармэль, буду маліць Цябе аб перамозе для яго.

О Езу, выслухай малітву, якую я ўзношу за Твайго будучага місіянера; захавай яго ад небяспекаў свету, учыні, каб ён усё лепш разумеў нікчэмнасць і марнасць зямных рэчаў і тое шчасце, якое дае магчымасць пагарджаць усім гэтым дзеля Тваёй любові. Няхай ужо цяпер ён будзе апосталам у сваім акружэнні, а некалі няхай стане місіянерам, годным Твайго Найсвяцейшага Сэрца.

О Марыя, Каралева Кармэлю, давяраю табе душу будучага святара, малою і нявартаю сястрою якога я з’яўляюся.

Навучы яго, Святая Багародзіца, той любові, з якою Ты брала на рукі Дзіцятка Езуса і завінала Яго ў пялёнкі, каб і ён некалі, калі прыступіць да алтара, умеў песціць на руках Валадара Нябёсаў.

Прашу Цябе таксама, каб Ты атуліла яго дзявочым плашчом сваёй апекі і ахоўвала ажно да той шчаслівай хвіліны, калі, пакінуўшы даліну слёз, ён зможа сузіраць ззянне Тваёй славы і радавацца праз усю вечнасць плёнам свайго слаўнага апостальства. Амэн.

Малітва аб пакоры

Езу, калі Ты быў пілігрымам на зямлі, Ты сказаў: «Навучыцеся ад Мяне, бо Я ціхі і пакорны сэрцам, і знойдзеце спакой для сваіх душаў» (Мц 11, 29). Усемагутны Валадар Нябёсаў, душа мая зведвае спакой, бачачы, што Ты прыняў постаць і прыроду слугі, што прынізіўся ажно да мыцця ног сваім Апосталам. Прыгадваю словы, якія Ты тады сказаў, каб навучыць мяне пакоры: «Я даў вам прыклад, каб і вы рабілі, як Я зрабіў вам. <...> Слуга не большы за свайго гаспадара. <...> Калі гэта ведаеце і чыніце так, вы шчаслівыя» (Ян 13, 15–17). Унікаю ў сэнс гэтых словаў, Пане, якія вышлі з Твайго ціхага і пакорнага Сэрца, і з дапамогаю Тваёй ласкі хачу іх захоўваць.
Малю Цябе, Езу, спасылай мне прыніжэнні кожны раз, колькі б я не спрабавала пазіраць звысока на іншых. Ведаю, мой Божа, што Ты прыніжаеш пыхлівую душу, а той, якая прыніжае сябе, даеш вечную хвалу; таму я займаю апошняе месца і хачу падзяляць Твае прыніжэнні, каб мець удзел з Табою (пар. Ян 13, 8) у Нябесным Валадарстве. Але Пане, Табе вядомая мая слабасць. Штораніцы я пастанаўляю быць пакорнаю, а вечарам бачу, што ўчыніла шмат правінаў з-за пыхі. Ад гэтага відовішча ахоплівае мяне смутак, але ведаю, што смутак — гэта таксама пыха; таму на Цябе аднаго, Божа, ускладаю я ўсю сваю надзею; паколькі Ты ўсё можаш, прыві да маёй душы цноту, якой я так моцна прагну. Каб атрымаць гэтую ласку ад Тваёй бясконцай міласэрнасці, не перастану часта паўтараць: «Езу ціхі і пакорны сэрцам, учыні сэрца маё да Твайго падобным». Амэн.

Аб выпрошванні адвагі ў барацьбе

Пане, Божа ўсемагутны, Ты сказаў у сваім святым Евангеллі: «Не спакой прыйшоў Я прынесці, а меч» (Мц 10, 34), узброй мяне да барацьбы; я палымнею жаданнем змагацца дзеля Тваёй хвалы, але малю Цябе, умацуй маю адвагу. Тады я змагу ўсклікаць са святым каралём Давідам: «Ты сам, Пане, мая цвярдыня; Ты сам навучаеш рукі мае бітве» (пар. Пс 144 [143], 1).

О мой Умілаваны! Ведаю, да якой барацьбы Ты прызначаеш мяне. Не на палях бітвы я павінна змагацца. Я — вязень Тваёй любові. Я добраахвотна закула сябе ў ланцугі, яны звязваюць мяне з Табою, назаўсёды аддзяляючы ад свету, які Ты асудзіў. Маім мячом з’яўляецца любоў! З яго дапамогаю я выганю чужынца з валадарства, аб’яўлю Цябе Валадаром душ, якія супраціўляюцца таму, каб падпарадкавацца Тваёй Божай моцы.

Ведаю, Пане, што такая слабая прылада, як я, Табе не патрэбная; але Жанна д’Арк, Твая дзева і гераічная абранніца, казала: «Трэба змагацца, каб Бог даў перамогу». О мой Езу, таму я буду змагацца дзеля Тваёй любові ажно да скону. Паколькі Ты не пажадаў зведаць адпачынку на зямлі, то і я хачу наследаваць Твой прыклад, верачы, што споўніцца ўва мне абяцанне, якое Ты прамовіў сваімі боскімі вуснамі: «Калі хто служыць Мне, няхай ідзе Маім шляхам; і дзе Я, там будзе і слуга Мой. І хто Мне служыць, таго ўшануе Айцец Мой» (Ян 12, 26).

Быць з Табою, быць у Табе — гэта адзінае маё жаданне, а Тваё запэўніванне, што Ты ажыццявіш яго, дае мне сілу цярпець выгнанне, чакаючы радаснага сузірання Цябе некалі тварам у твар на вякі. Амэн.

Малітва ў хвіліну смутку

Божа мой, хоць мне сумна, Ты не мусіш суцяшаць мяне. Не бойся, Пане мой, які ціха спіш у лодцы майго сэрца, я не абуджу Цябе. Я спакойна чакаю нябеснай прыстані. Соладка служыць Табе ў цемры ночы і ў выпрабаваннях. Каб жыць вераю, у мяне ёсць толькі гэтае жыццё. Каб даць Табе доказы таго, што люблю Цябе, я маю толькі гэты кароткі час зямнога жыцця. Я вельмі задаволеная, што менавіта сёння пакутую больш, чым звычайна. Больш, чым звычайна, магу парадаваць Цябе! Цябе, Пане, які так шмат напрацаваўся дзеля мяне. Цяпер Ты адпачні, а я буду працаваць дзеля Цябе. Амэн.

Малітва ў хвіліну спакусаў і выпрабаванняў

«Няхай справядлівы ў міласэрнасці ўдарае мяне і дакарае, аднак алей грэшніка няхай не намашчае маёй галавы!» (Пс 141 [140], 5). Я магу быць зняважанаю, выпрабаванаю толькі справядлівымі, бо ўсе мае сёстры мілыя Богу. Быць пакаранаю грэшнікамі не так прыкра, як справядлівымі; але з-за спачування да грэшнікаў, каб атрымаць іх навяртанне, прашу Цябе, мой Божа, няхай я буду пакаранаю душамі справядлівых, якія мяне атачаюць. Прашу Цябе яшчэ, каб алей пахвалы, такі прыемны для натуры, не ўпрыгожваў маёй галавы, гэта значыць, майго розуму, і не чыніў мяне схільнаю да думкі, што я валодаю цнотамі, якія часам практыкую з прыкрасцю.

О Езу! Імя Тваё — разліты алей (пар. Пп 1, 3); мне хочацца цалкам акунуцца ў гэтым боскім водары ўдалечыні ад вачэй стварэнняў. Амэн.

Малітвы да святой Тэрэзы ад ДзіцяткІ ЕзусА

Малітва дзяцей

Святая Тэрэза, сяброўка і прамяністы прыклад для дзяцей, асабліва тых, якія першы раз прыступаюць да святой Камуніі! Выбіраю цябе за сваю сястрычку і прашу, каб ты ахоўвала мяне і вяла. Навучы мяне добра жыць і выпрасі для мяне ласку, каб я сумленна выконваў свае абавязкі. Дапамажы мне падрыхтавацца да споведзі і святой Камуніі, навучы мяне пастаянна дзякаваць за атрыманыя ласкі. Дазволь мне наследаваць твае добрыя якасці і захавай ад упадкаў і ад кожнага граху.

Выпрасі для мяне ў Бога любоў да Касцёла і яго слугаў: Святога Айца і біскупаў, да ўсіх святароў, каб я заўсёды быў паслухмяны ім.

Святая Тэрэза, выпрасі для мяне такую любоў да Дзіцяткі Езуса і да Найсвяцейшага Сакрамэнту, якую мела ты; выпрасі мне імкненне як мага часцей прымаць святую Камунію, каб некалі я мог дасягнуць вечнага збаўлення і праслаўляць Дзіцятка Езуса навечна. Амэн.

Малітва ў розных інтэнцыях

Добры Ойча, праз святую Тэрэзу ад Дзіцяткі Езуса Ты пажадаў нагадаць свету пра міласэрную любоў і абудзіць у нас дзіцячы давер да Цябе. Дзякуем Табе за тое, што такою вялікаю хвалою Ты ўзнагародзіў тую, якая на працягу ўсяго жыцця была Тваім верным дзіцем, і што адарыў яе цудоўнаю здольнасцю прыцягваць вялікую колькасць душ, якія будуць праслаўляць Цябе праз усю вечнасць.

О святая Малая Тэрэза, памятай, што ты абяцала рабіць дабро на зямлі; спашлі твой шчодры дождж ружаў на тых, хто звяртаецца да цябе, і выпрасі нам у Бога ласку (назваць інтэнцыю, у якой чытаецца гэтая малітва), чаго мы праз тваё заступніцтва чакаем ад бясконцай Божай дабрыні. Амэн.

Малітва аб ласцы пабожнага ўдзелу ў святой Імшы

О святая Тэрэза ад Дзіцяткі Езуса, ты так моцна падабалася Богу, калі ціха і пакорна слухала святую Імшу, яднаючыся душою і сэрцам з Найсвяцейшаю Ахвяраю Хрыста. З вялікаю пабожнасцю ты думала тады пра алтар, пра белы карпарал, які так жыва нагадваў табе пялёнкі і бэтлеемскія яслі.

У святым келіху ты ўшаноўвала Кроў Збаўцы. Ты горача жадала так, як гронка вінаграду, пад давілам крыжа аддаць Збаўцы кроў свайго сэрца; ты хацела быць сцёртаю і змолатаю, як пшанічнае зярнятка, каб стаць жывою гостыяй, якую Езус пераменіць у сябе і ахвяруе Айцу за збаўленне свету.

О святая Тэрэза, выпрасі нам ласку, каб мы праз гэтую Найсвяцейшую Ахвяру навучыліся праслаўляць Бога і выракацца сябе. Амэн.

Малітва аб ласцы годнага прыняцця святой Камуніі

Мая любімая настаўніца, святая Тэрэза ад Дзіцяткі Езуса! Часта ў розных абставінах я прашу твайго заступніцтва, а цяпер, калі праз хвіліну я павінен прыняць да свайго сэрца Езуса — жывы Хлеб, які сышоў з Неба, — асабліва прашу Цябе, не пакідай мяне! Навучы мяне падрыхтавацца да святой Камуніі з такою вераю, з такім імкненнем, а перадусім з такою любоўю, з якою ты, святая Тэрэза, рыхтавалася прыняць Пана. Ведаю, што мне вельмі далёка да гэтага. Я ведаю сваю нікчэмнасць, ведаю свае грахі. Аднак, паслухмяны твайму закліку, не забываюся, што хоць я і нішто, але Езус ёсць Цсім, што Ён чакае толькі, каб я акунуў гэтае маё маленькае «нішто» ў Ім і, не думаючы ўжо пра тое, што я нішто, цалкам паглыбіўся ў гэтае адзінае «ўсё», якім ёсць мой любімы Езус. Амэн.

Малітва дзіцяці аб ласцы годнага прыняцця святой Камуніі

О святая Тэрэза, якая ж ты шчаслівая, што так палюбіла Езуса, што так добра падрыхтавалася да першай святой Камуніі і заўсёды прыступала да яе з такою вялікаю любоўю. Маліся, прашу, за мяне і за ўсіх дзяцей, каб Езусу было добра ў нашых сэрцах.

Я таксама прагну, як і ты, патануць, цалкам знікнуць у Найсвяцейшым Сэрцы Боскага Дзіцяткі, як кропелька вады прападае ў акіяне. Прагну, каб зніклі ўсе мае недахопы, мая ўпартасць, мая непаслухмянасць, каб з гэтага моманту Езус заўсёды жыў у маім сэрцы.

Выпрасі для мяне гэтую ласку, о святая малая Тэрэза, а я за гэта буду любіць цябе ўсё больш і буду дзякаваць Езусу за тое, што Ён учыніў цябе такою добраю. Папрасі таксама Езуса, каб Ён, калі прыйдзе ў маё сэрца, благаславіў маіх бацькоў, братоў і сясцёр, настаўнікаў і ўсіх, каго я люблю. Амэн.

Малітва аб жывой веры

Святая Тэрэза ад Дзіцяткі Езуса, як глыбока ты верыла ў дзівосную таямніцу Алтара! Сапраўды, благаслаўлёная ты, якая паверыла. Выхаваная ў атмасферы веры, з самых маладых гадоў ты жыла яе праўдамі: вера была шчасцем і радасцю твайго жыцця, а Езус, укрыты ў Найсвяцейшым Сакрамэнце, быў тваім Небам на зямлі. Як жа ты павінна была цярпець, калі Бог у сваіх неспасцігальных планах дапусціў у адносінах да цябе цяжкае і такое працяглае выпрабаванне спакусамі супраць веры! Аднак менавіта тады ты паказала нам усю сілу, увесь гарт сваёй душы. 
Выпрасі нам гэтую ласку, каб мы — калі Божы Провід і ў адносінах да нас дапусціць падобнае выпрабаванне, — падтрыманыя аўтарытэтам Касцёла і моцна трываючы ў веры, маглі паўтараць услед за табою: «Я не цешуся адчуваннем асалоды праўдаў веры, але стараюся здзяйсняць веру ва ўчынках. Ніколі не ўзбудзіла я такой вялікай колькасці актаў веры, як цяпер, з таго моманту, калі распачалося маё пакутлівае выпрабаванне».
О любімая святая Тэрэза, выпрасі нам гэтую ласку ў нашага Пана Езуса Хрыста! Амэн.

Малітва аб пазнанні сябе

Святая Тэрэза ад Дзіцяткі Езуса, ты добра зразумела словы, сказаныя некалі святой Тэрэзай ад Езуса: «Пакора — гэта праўда». Ты горача прасіла Бога, каб Ён дазволіў табе пазнаць праўду і бачыць усё ў праўдзе. Прашу, глянь на мяне, нікчэмнага грэшніка, поўнага пыхі, самаўпэўненасці і памылковых меркаванняў пра сябе. Выпрасі мне ласку сапраўднага пазнання сябе, сапраўднага вырачэння сябе. Няхай так, як у цябе, узнікне ўва мне імкненне, каб мною пагарджалі і забывалі пра мяне, нібы пясчынкаю на дарозе. Перадусім няхай станецца так, што я сам забудуся пра сябе, няхай у мяне не будзе іншага імкнення як толькі любіць Бога!

О добры Езу, учыні, каб я — так, як святая Тэрэза, — найбольшай з усіх ласкаў лічыў ласку сапраўднага пазнання сваёй нікчэмнасці і Тваёй бязмежнай міласэрнасці. Амэн.

Малітва аб ласцы ўсё лепшага пазнання праўдаў веры

Святая Тэрэза, узброеная шчытом веры і любові, ты ўмела адбіваць усе зласлівыя варожыя стрэлы. Калі ты яшчэ была дзіцем, ты здзіўляла сваіх настаўнікаў грунтоўным веданнем катэхізісу. Прашу, выпрасі мне ласку ўсё больш глыбокага пазнання праўдаў веры і ўсё больш палымянай любові да іх. Пастанаўляю, што з гэтага моманту з найбольшаю ахвотаю я буду чытаць Святое Пісанне і Катэхізіс. Выпрасі для мяне ласку вытрываць у гэтай маёй пастанове. Амэн.

РОЗНыя малітвы

Малітва ва ўрачыстасць святой Тэрэзы ад Дзіцяткі Езуса

О нашая любімая святая Тэрэза ад Дзіцяткі Езуса, выканай сваё абяцанне і дай нам зразумець праўду, што патрэбна толькі адно — любіць Бога і збаўляць бліжніх, каб яны маглі любіць Яго вечна; што мы можам быць пазбаўленыя ўсяго, толькі б у жыцці і ў хвіліну смерці не засталіся мы без любові. Навучы нас прагнуць гэтай Божай любові! Бо не дастаткова жыць у любові; нам трэба — па тваім прыкладзе — жыць любоўю.

О маленькая каралеўна! У гэты ўрачысты дзень твайго нараджэння для Неба не адмаўляй нам у сваіх ласках. Скарбы, з якіх ты чэрпаеш, ніколі не будуць вычарпаныя; глянь, колькі яшчэ ружаў засталося на каленях Каралевы Нябёсаў. Раздавай іх, прашу цябе, о святая Тэрэза! Раздавай гэтыя ружы, аб якіх просіць так шмат людзей: ружы суцяшэння, палёгкі, аздараўлення. Раздавай таксама і тыя, пра якія амаль што ніхто не клапоціцца, бо невядомая іх цана. Давай нам праўдзівыя ружы з Неба: ружы веры, надзеі, духу адрачэння, пакоры, забыцця пра сябе, даручэння сябе Богу, а перадусім давай нам ружы любові! Так, складзі ў нашыя сэрцы вялікую і бясконцую любоў да Бога. Учыні, каб мы не адыходзілі з пустымі рукамі!

Мы не хочам кветак, якія вянуць! Ты сама пасадзі ў нашых сэрцах найдаражэйшую для цябе кветку любові, каб яна расла і развівалася ажно да дня вечнасці. Святая Тэрэза, найдасканалейшая справа любові, прыві да нашых сэрцаў ружы вечнай любові. Жыць любоўю да Езуса і з любові памерці — выпрасі для нас гэтую найбольшую з ласкаў. Амэн.

Малітва благаслаўлення ружаў 
ва ўрачыстасць святой Тэрэзы ад Дзіцяткі Езуса

С.: Дапамога наша — у імені Пана.

Н.: Які стварыў неба і зямлю.

С.: Пане, пачуй малітвы нашыя.

Н.: А просьбы нашыя няхай да Цябе дойдуць.

С.: Пан з вамі.

Н.: І з духам тваім.

Молімся: Пане Езу Хрыстэ, глянь ласкава на гэтыя ружы, якія мы благаслаўляем у гонар святой Тэрэзы ад Дзіцяткі Езуса, панны і Тваёй абранніцы. Учыні, каб усе, хто будзе ўдыхаць іх водар, імкнуліся бегчы за духмянасцю алеяў Тваіх (пар. Пп 4, 10) і праз заступніцтва гэтай Тваёй абранніцы заслужылі атрымаць здароўе душы і цела. Які жывеш і валадарыш на вякі вечныя. Амэн. 

Малітва аб духоўных плёнах перэгрынацыі рэліквій 
святой Тэрэзы ад Дзіцяткі Езуса і Найсвяцейшага Аблічча

Божа ўсемагутны, Любоў міласэрная, просім Цябе аб дары духоўнага перамянення.

Учыні, каб мы ў Тваім Касцёле сапраўды жылі любоўю, гэта значыць, каб любілі Цябе больш за ўсё і заўважалі патрэбы Касцёла, свету і нашых бліжніх, каб мы — як святая Тэрэза — маліліся за святароў і місіянераў, а таксама прычыніліся да збаўлення тых, хто Цябе яшчэ не ведае, і тых, хто Цябе пакінуў.

Божа ў Тройцы Адзіны, просім Тваёй міласэрнасці і даручаем сябе Твайму Провіду. Учыні, каб мы, чэрпаючы сілы з Евангелля, імкнуліся да святасці шляхам духоўнага дзяцінства, з даверам і любоўю дзіцяці, якое ведае, што Ты любіш яго і ніколі не пакідаеш аднаго.

Добры Божа, праз заступніцтва святой Тэрэзы, якая абяцала пасылаць з Неба дождж з ружаў, адары нашую Айчыну, нашыя сем’і і нас саміх ласкамі, аб якіх з вялікім даверам просім Цябе. Праз Хрыста, Пана нашага. Амэн.

· Святая Тэрэза ад Дзіцяткі Езуса, заступайся за нас! 

Малітва да Бога Айца ў духу святой Тэрэзы

Пане Божа, Ойча Нябесны, Ты сам быў Настаўнікам святой Тэрэзы ад Дзіцяткі Езуса на шляху духоўнага дзяцінства. Глянь на нас міласэрна і праз заступніцтва Тваёй слугі акажы нам сваю дабрыню. Удзялі нам ласку, каб мы пазналі сваю слабасць у справах нашага збаўлення, каб мы з моцным даверам аддаліся ў рукі Твайго Боскага Провіду і былі заўсёды з’яднаныя з Табою. Учыні, о Божа, каб мы сумленна выконвалі нашыя абавязкі і прыносілі Табе плён штодзённых клопатаў, цярпення і радасці, каб мы стараліся ўсё мацней любіць і праз гэта радавалі Тваё Найсвяцейшае Сэрца. Дай нам зразумець годнасць святароў, якія на зямлі замяшчаюць Цябе, каб мы былі ім падпарадкаваныя і паслухмяныя ў справах нашага збаўлення, а праз малітвы і ахвяры падтрымлівалі іх духоўна.

Разам з нашаю святою пакорна і з даверам усклікаем: «Скіруй, Ойча Нябесны, Твой Боскі позірк на нас і з любоўю прыцягні нас да сябе. Просім Цябе, міласэрны Божа, павялічвай колькасць тых, хто прагне праслаўляць Цябе. Прымі ахвяру, якую мы складаем з нас саміх. Учыні, каб праз гэтую ахвяру мы заслужылі з’яднанне з Табою цяпер і ў вечнасці. Амэн.

Малітва за святароў і місіянераў

Складзеная паводле словаў святой Тэрэзы ад Дзіцяткі Езуса

О Езу, я не магу абвяшчаць Евангелле, праліваць кроў дзеля Цябе, бо я замалая для гэтага! Браты мае за мяне працуюць, а я, малое дзіцятка, стаю пры самым троне Валадара і люблю за тых, якія змагаюцца. Мой Божа, каб выпрасіць як мага большую колькасць руплівых святароў, я прагну прысвяціць Табе маё жыццё, кідаючы кветкі дробных ахвяраў. Прагну не прапусціць ніводнай нагоды для ахвяры, хоць бы і найменшай, ніводнага позірку, ніводнага слова, ні ўчынку, і ўсё хачу здзяйсняць з любові да Цябе.

Пане Божа, прымі праз заступніцтва Тваёй малой абранніцы — Тэрэзы ад Дзіцяткі Езуса — нашыя малітвы, якія мы ўзносім за святы Касцёл, нашую Маці, за Святога Айца і святароў. Дай нам ласку, каб мы, любячы цябе і верна Табе служачы, разам з Тэрэзаю ад Дзіцяткі Езуса хвалілі Цябе на вякі вечныя. Амэн.

АДРАСЫ 
СУПОЛЬНАСЦЯЎ КАРМЭЛІТАЎ БОСЫХ 
У БЕЛАРУСІ

Кармэліты босыя

231200 Гудагай

Астравецкі р-н

Гродзенская вобл.

тэл. 8 015 91 38 662

Кармэліты босыя

вул. Завадская 2а

222396 Нарач

Мядзельскі р-н

Мінская вобл.

тэл. 8 017 97 46 520

Кармэліты босыя

вул. Савецкая 25

222386 Канстанцінава

Мядзельскі р-н

Мінская вобл.

тэл. 8 017 97 37 334

Кармэліты босыя

вул. Леніна16

225710 Пінск

Брэсцкая вобл.

тэл. 8 016 53 53 198

Кармэліты босыя

вул. Гагарына 19/2

222397 Мядзел

Мінская вобл.

тэл. 8 017 97 59 155

Кармэліты босыя

вул. Хабараўская 30

220047 Мінск

тэл. 8 017 243 10 39

Змест

Уводзіны ……………….

Ружанец ………………….

Крыжовы шлях ………………

Крыжовы шлях са святою Тэрэзаю ад Дзіцяткі Езуса …………………….

Крыжовы шлях любові і даверу …………….

Навэнны ……………..

Аб пазнанні і захаванні галоўных праўдаў веры …………………….

Духоўная падрыхтоўка да прысвячэння сябе Міласэрнай Любові ……….

Літаніі ………………..

Малітвы …………………….

Малітвы, складзеныя святою Тэрэзаю ……………..


Акт ахвяравання сябе Міласэрнай Любові ……………


Акт ахвяравання дня …………………..


Мая песня на сённяшні дзень …………….


Малітва да Дзіцяткі Езуса ……………


Малітва да Найсвяцейшага Аблічча …………..


Малітва ў дзень складання манаскіх абяцанняў ……………


Малітва да Пана Езуса ў табэрнакулюме ………………..


Малітва за будучага святара ……………………


Малітва аб пакоры …………………


Аб выпрошванні адвагі ў барацьбе ………………….


Малітва ў хвіліну смутку ……………………


Малітва ў хвіліну спакусаў і выпрабаванняў …………………

Малітвы да святой Тэрэзы ад Дзіцяткі Езуса ……………….


Малітва дзяцей ……………


Малітва ў розных інтэнцыях …………………..


Малітва аб ласцы пабожнага ўдзелу ў святой Імшы …………….


Малітва аб ласцы годнага прыняцця святой Камуніі …………….


Малітва дзіцяці аб ласцы годнага прыняцця святой Камуніі ………..


Малітва аб жывой веры …………….


Малітва аб пазнанні сябе …………..


Малітва аб ласцы ўсё лепшага пазнання праўдаў веры ……………

Розныя малітвы ………………….


Малітва ва ўрачыстасць святой Тэрэзы ад Дзіцяткі Езуса …………..


Малітва благаслаўлення ружаў ва ўрачыстасць святой Тэрэзы ад Дзіцяткі Езуса ……………………………


Малітва аб духоўных плёнах перэгрынацыі рэліквій святой Тэрэзы ад Дзіцяткі Езуса і Найсвяцейшага Аблічча ………………………….


Малітва да Бога Айца ў духу святой Тэрэзы …………….


Малітва за святароў і місіянераў …………………..

